
  मूर्ति के दर्शन से अमूर्त की पहचान


  संपादकीय

भगवान ऋषभदेव के बाद से पूरे अवसर्पिणीकाल में अभी तक लोग मतार्थ से ही चले हैं। जब तक भगवान महावीर का शासन है तभी तक धर्म है। फिर तो धर्म का अंश भी नहीं रहेगा। मंदिर, किताबें वगैरह कुछ भी नहीं रहेगा। इसलिए अठारह हज़ार वर्षों में यदि सावधान हो जाएँ और मतार्थ में से छूट जाएँ तो भगवान ऋषभदेव के शासन जैसा निष्पक्षपाती रूख फिर से आ जाएगा, तब लोगों का कल्याण हो जाएगा।


इस मतार्थ को टालने के लिए परम पूज्य दादा भगवान (दादाश्री)ने जगत् कल्याण के महान यज्ञ में एक क्रांतिकारी कदम रखा। धर्म में मतभेद मिटाने के लिए हिन्दुस्तान में मुख्य तीन धर्मों के मंत्रों का एकत्रीकरण करके, साथ ही भव्य त्रिमंदिर की स्थापना भी की और मतभेद वाली दृष्टि को निर्मूल कर दी। जिसमें एक तरफ श्री कृष्ण भगवान और दूसरी तरफ शिव भगवान और बीच में वर्तमान तीर्थंकर श्री सीमंधर स्वामी हैं। इस त्रिमंदिर में हर एक संप्रदाय के लोग किसी भी जाति-पाँति के भेदभाव के बगैर आ सकते हैं। मंदिर में आने वाले हर एक दर्शनार्थी को ऐसा ही लगना चाहिए कि ये मेरे ही भगवान है। लोगों को निष्पक्षपाती बनाकर, आत्मा के तरफ मोड़ने के लिए ही त्रिमंदिर की रचना हुई, यह सीमंधर स्वामी का संकेत है।


मंदिरों का विज्ञान समझाते हुए दादाश्री बताते हैं कि यह मूर्ति किसलिए रखी गई है? इसमें तो भगवान से प्रार्थना की गई है कि, ‘साहब आप तो सनातन सुख वाले हैं और मैं तो टेम्परेरी सुख वाला हूँ। सनातन सुख पाने की मेरी भी इच्छा है।’ वास्तव में भगवान तो खुद के भीतर बैठे हैं, उनका ही पता लगाना है लेकिन उसका भान नहीं हैं न, इसीलिए तो ज्ञानियों ने बाहर मूर्ति रखी ताकि मूर्तिवंत भगवान के दर्शन कर सकें, रियल का भान नहीं है। अत: पहले रिलेटिव में भान होता है और वहाँ से फिर रियल में आते हैं। 


अब, ज्ञान लेने के बाद महात्माओं को पाँच आज्ञा का पालन करने के साथ-साथ प्रत्यक्ष प्रकट तीर्थंकर भगवान श्री सीमंधर स्वामी के प्रति अनन्य भक्ति द्वारा, उनसे कनेक्शन करके, महाविदेह क्षेत्र में उनकी अनन्य शरण प्राप्त करने का अंतिम ध्येय रखना चाहिए। जब घर-घर में सीमंधर स्वामी के गुणगान गाए जाएँगे, हृदयपूर्वक भक्ति होगी, जगह-जगह पर सीमंधर स्वामी के मंदिर बनेंगे, उस समय हिन्दुस्तान का नक्शा कुछ और ही होगा!


दादाश्री बताते हैं, मुझे तो मोक्ष मिल गया है फिर भी मैं सीमंधर स्वामी के पास बैठा रहता हूँ। इसी से पता चलता है कि ‘प्रत्यक्ष भगवान की भजना का महत्व कितना है!’ पुण्य के योग से हमें ज्ञान सहित तीर्थंकर भगवान की भक्ति करने का अवसर प्राप्त हुआ है। ऐसे समय में प्रमाद न करते हुए उपयोग पूर्वक पुरुषार्थ करके, अगले जन्म में सीमंधर स्वामी के दर्शन के कारणों का अब यहीं पर सेवन करें, यही अभ्यर्थना।

  ~ जय सच्चिदानंद


  (पृ.४)

मूर्ति के दर्शन से अमूर्त की पहचान

हिन्दुस्तान का वैज्ञानिक साधन - ‘मूर्ति’


प्रश्नकर्ता : दादा, मूर्ति पूजा के बारे में आपका क्या कहना है?


दादाश्री : मूर्ति पूजा तो हिन्दुस्तान का एक वैज्ञानिक साधन है। सारा संसार ही मूर्ति पूजा में है लेकिन वे यों चेहरे वाली मूर्तियाँ नहीं रखते। उसकी जगह चबूतरा बनाते हैं। ये मुसलमान लोग एक बड़ा आला बनाते हैं। आले के सामने पूजा (नमाज़ पढ़ते) करते हैं। यानी कि किसी न किसी चीज़ के सामने करते हैं। मूर्त चीज़ें, जो आँखों से दिखाई देती हैं, वे सभी मूर्तियाँ हैं। इन आँखों से जो दिखाई देती हैं, कानों से जो सुनाई देती हैं, वे सभी मूर्तियाँ कहलाती हैं। अपने यहाँ जो भी अच्छे पुरुष हुए, उनकी स्थापना की गई है। महावीर भगवान हो चुके हैं, कृष्ण भगवान हो चुके हैं, उनकी स्थापना की है।


मूर्ति तो मार्ग है। हिन्दुस्तान के लोगों को मूर्तियों की बहुत ज़रूरत है। इसका क्या कारण है? ये यहाँ से पूरा रोड क्रॉस करके उस रोड पर जाएँ, हाईवे पर और बीच में यदि कोई मंदिर-वंदिर कुछ भी नहीं आए तो लोग यहाँ से चलकर ठेठ अंत तक पहुँच जाएँगे पर उन्हें भगवान याद नहीं आएँगे। और यदि बीच में मंदिर या जिनालय कुछ, मूर्ति-वूर्ति आए तो नमस्कार करेंगे। जहाँ भी मंदिर आए तो भगवान याद आते हैं। अत: यह सारी व्यवस्था इन लोगों को याद दिलाने के लिए है। अत: यह अपना बहुत बड़ा विज्ञान है और यह परोक्ष भक्ति कहलाती है। आप जब मूर्ति के दर्शन करते हो न, तो वह अमूर्त को पहुँचता है। किसे पहुँचता है?


प्रश्नकर्ता : अमूर्त को पहुँचता है।


दादाश्री : हाँ, क्योंकि मूर्ति स्वीकार ही नहीं करती। मूर्ति तो खुद वीतराग है। उसे लेना भी नहीं और देना भी नहीं। वह तो जिसका हो, उसे वहाँ भेज देती है। अत: मूर्ति पूजा उसे हेल्प करती है।


अपने साइन्टिस्टों की खोज


प्रश्नकर्ता : यह जो मूर्ति को नहलाते-धुलाते हैं, क्या वह जड़ क्रिया नहीं है? उसका क्या अर्थ है?


दादाश्री : मूर्ति को नहलाते-धुलाते और फिर मूर्ति को कपड़े पहनाते हैं। अगर फॉरेन के साइन्टिस्ट यह सब देखेंगे न तब कहेंगे कि, ‘ये लोग तो मेड, मेन्टल है!’, इस मूर्ति को किसलिए नहलाते हैं? इसका अर्थ ही क्या है? मिनिंगलेस। और ऊपर से कपड़े पहनाते हैं। जबकि अपने यहाँ के साइन्टिस्टों ने क्या खोज की? कहीं और 


(पृ.५)


जगह पर उसका चित्त ठिकाने पर नहीं रहेगा। चित्त गलत जगह पर जाएगा उसके बजाय सही जगह पर रखो। यह अपने साइन्टिस्टों की खोज है। यह फॉरेन के लोगों को समझ में नहीं आएगा। क्योंकि यदि उसे सही जगह नहीं दोंगे तो वह किसी गलत जगह पर चला जाएगा। इसलिए मूर्ति को नहलाते, धुलाते हैं, उसे कपड़े पहनाते हैं, उसे ऐसा कराते हैं, वैसा कराते हैं।


अत: ये सारी क्रियाएँ वैज्ञानिक हैं! अपना यह तरीका वैज्ञानिक है, लेकिन अभी बिगड़ गया है, अभी तो वह सड़ गया है। मूल स्थिति में नहीं है। अत: उसका जैसा लाभ मिलना चाहिए वैसा नहीं मिलता। क्योंकि लोग उसके आग्रही हो गए। दुराग्रही हो गए, सिर्फ आग्रही नहीं। दुराग्रही, मताग्रही, कदाग्रही, हठाग्रही, ऐसा सब हो गया इसलिए पॉइज़न हो गया। अब, इसके बजाय छोड़ दें तो अच्छा है। किसी अच्छी चीज़ लिए यदि आग्रह किया जाए न, तो वह पॉइज़न बन जाएगी।


मूर्ति अपना एक बड़ा साइन्स है, यह हिन्दुस्तान का विज्ञान है।


यों टूटती है मोह की संकलना


प्रश्नकर्ता : दादा, इस मूर्ति विज्ञान का जो वैज्ञानिक कारण है, उस बारे में ज़रा विस्तार से समझाइए।


दादाश्री : मूर्ति का अवलंबन लेने से नरम हो जाते हैं।


प्रश्नकर्ता : नरम हो जाते हैं?


दादाश्री : हाँ। मूर्ति अपना साइन्टिफिक रिज़ल्ट है। साइन्टिफिक रिज़ल्ट अर्थात् क्या कि मनुष्य के लिए यदि देरासर, मूर्तियाँ-वूतियाँ नहीं होतीं तो मनुष्य मोह में ही इतना रचापचा रहता कि उसे याद ही नहीं आता न! मंदिर देखते ही भगवान याद आ जाते हैं। अपने यहाँ तो थोड़ी-थोड़ी दूरी पर मंदिर आते हैं न, तो फिर भगवान याद आ जाते हैं। आपको समझ में आया न?


एक व्यक्ति ने मुझ से कहा कि हिन्दुस्तान में निरे जिनालय ही हैं। इस चाल में तो दो जिनालय हैं। इसकी क्या ज़रूरत है? पूरे शहर में एक जिनालय होना चाहिए। तब मैंने उसे समझाया, कि तू लोगों से तो पूछकर आ। लोग इतने मोही हैं, इतने मोही हैं, किस में मोह है उन्हें? कषायों में मोह हैं।


ये हिन्दुस्तान के लोग पुनर्जन्म को समझने लगे हैं इसलिए ये क्रोध-मान-माया-लोभ में ही रहते हैं। इनका मुकाम कहाँ है? क्रोध-मान-माया-लोभ में ही इनका मुकाम रहता है। जबकि फॉरेन वालों का क्रोध-मान-माया-लोभ में नहीं, उनकी रमणता विषयों में ही है! जबकि अपने यहाँ के लोगों को विषयों में मोह नहीं है। किसके मोह हैं?


प्रश्नकर्ता : कषायों के। 


दादाश्री : मान-तान, मैं बड़ा और मैं ऐसा और मैं वैसा! इतने मोही हैं कि यहाँ से दो मील तक जाने पर भी उसे भगवान याद नहीं आएँगे। और जहाँ वह जिनालय देखेगा वहाँ नमस्कार करेगा, ‘भगवान’! क्या आपको ऐसा लगता है कि ये लोग मंदिर देखते ही तुरंत जागृति में आ जाते हैं?


प्रश्नकर्ता : नहीं।


दादाश्री : नहीं आते?

प्रश्नकर्ता : देखते ही जागृति में नहीं आते।


दादाश्री : ये तो देखते ही जागृति में आ जाते हैं।


प्रश्नकर्ता : लेकिन वे तो इतने ही जागृत हैं कि ये भगवान के पास आए हैं तो हमारा दर्शन करने का, एक क्रिया का, कर्मकांड का ही भाव है।


दादाश्री : नहीं, ऐसा नहीं है। उसे भले ही जागृति न हो, लेकिन यदि मंदिर नहीं होंगे तो बिल्कुल ही याद नहीं करेगा भगवान को। मंदिर देखने पर उसे याद आता है कि, ‘भगवान हैं।’


प्रश्नकर्ता : आंशिक रूप से उतना जागृत हो जाता है।


दादाश्री : यानी उतनी उसकी मोह की भूमिका टूट जाती है, अत: इससे पूरी संकलना ही टूट जाती है। मोह की जो पूरी संकलना है, उसके दो टूकड़े हो जाते हैं। इसलिए इसकी तो बहुत ज़रूरत है। नीचे की स्टेज वालों के लिए भगवान ने कहा था, कि ‘जब तक अमूर्त के दर्शन नहीं हो जाते, तब तक मूर्ति को मत छोड़ना।’


अत: यह सब वैज्ञानिक तरीका है। (भगवान को) जो कपड़े वगैरह पहनाते हैं, वह भी वैज्ञानिक तरीका है। उसके लिए ऐसा नहीं कह सकते कि यह सब गलत है।


मूर्ति को जड़ नहीं मान सकते


प्रश्नकर्ता : ऐसा कहा गया है कि जो निर्जीव को जीव मानेंगे वे मिथ्यात्वी कहलाएँगे। यह मूर्ति तो निर्जीव है। अत: अगर उसे जीव मानेंगे तो क्या हम मिथ्यात्वी नहीं कहलाएँगे?


दादाश्री : यदि मूर्ति निर्जीव लगती हो तो आप नमस्कार करना बंद कर दो। मेरा कहना है कि यदि आपको मूर्ति निर्जीव लगती हो तो आप दर्शन करना बंद कर दो लेकिन ऐसा मत कहो कि मूर्ति जड़ है। वर्ना नर्क में जाओगे। 


आपको यदि मूर्ति नहीं मानना है तो कोई हर्ज नहीं। मूर्ति आपसे ऐसा नहीं कहती कि आप मेरे दर्शन करने आओ। यदि आपको उस पर विश्वास नहीं हो, आपको श्रद्धा नहीं हो, तो आप उससे संबंधित कुछ मत बोलना।


किसी को जड़ नहीं कह सकते उसका बहुत भयंकर दोष लगता है। अनंत जन्मों की जड़ता नहीं जाएगी और पाँच सौ साल तक खिरनी के पेड़ में रहना पड़ेगा! इसलिए सावधान हो जाओ!


मूर्ति धर्म : अमूर्त धर्म


एक संप्रदाय के महाराज मिले थे। उनसे मैंने कहा, ‌‘‘महाराज एक बात कहूँ? आपको अच्छा लगेगा? आपको अच्छा न लगे, ऐसी बात कहूँ? आप त्यागी बन गए हैं तो नापसंद बात सुनने की शक्ति उत्पन्न हो चुकी है आप में?’’ तब महाराज ने कहा, ‘‘कहो न बात? बात करने में क्या हर्ज है?’’ इसलिए फिर मैंने महाराज से कहा, ‘‘महाराज, कषाय जाने के बाद ही आप मूर्ति छोड़ सकते हैं। आप मूर्ति को जड़ कहते हैं, उस मूर्ति को जड़ नहीं कहना चाहिए। आप सब भी जड़ ही हैं न? चेतन को जाना नहीं, चेतन को पहचानते नहीं, फिर बचा क्या? चेतन आपने कहाँ देखा है? वह आप मुझे बताइए। जब तक अमूर्त को नहीं पहचाना, तब तक आप भी मूर्ति ही हैं न! यह नवकार मंत्र मूर्ति है। आप जो भी करते हैं, वह मूर्ति है, और आप भी मूर्ति हैं!’’

मूर्ति तो परोक्ष प्रमाण है, परोक्ष भजना है। जब तक मूर्त में बसे हुए हो, तब तक मूर्ति को भजो। जब तक अमूर्त प्राप्त नहीं हुआ, तब तक मूर्ति को जड़ नहीं कह सकते। जो-जो आँखों से दिखें, वे सब मूर्तियाँ हैं। जगत् में जो सब मूर्त है, वही दिखाई देता है, अमूर्त कही दिखाई नहीं देता।


महाराज से कहा कि, ‘‘आपको चेतन कहाँ दिखाई दे रहा है कि इसे जड़ कह रहे हैं? आपको बुरा लग रहा हो तो महाराज मेरी बात बंद कर दूँ।’’ तब महाराज ने कहा, ‘‘नहीं, बुरा नहीं लग रहा है। लेकिन हमने हमारा यह सिद्धांत ऐसा रखा है न!’’ तब मैंने कहा, ‘‘महाराज, आपका सिद्धांत आप रखिए, लेकिन लोगों को किसलिए ऐसा उपदेश देते हैं? आपका सिद्धांत है तो आप अपनी तरह से अपने पास रखिए, लेकिन लोगों को क्यों उपदेश देते हैं? लोगों को ज़रा रास्ते पर आने दीजिए। अनंत चौबीसियाँ चली गईं, फिर भी शुरू से ही मूर्तियाँ रखी हुई थीं। वर्ना बाल जीव कहाँ जाएँगे? मूर्तियाँ, वे बाल जीवों के लिए हैं। जिन्हें समझ नहीं है, ऐसे बाल जीवों के लिए हैं, वे ज्ञानजीवों के लिए नहीं हैं। मूर्ति से तो चित्त एकाग्र होता है। मूर्ति तो वीतराग भगवान की है और वे लोकमान्य हैं और साथ में उन पर शासन देवताओं का ज़बरदस्त बल है। वे शासनदेव रक्षण करते हैं। उनकी तरफ उँगली उठाने जैसा नहीं है। भीतर भगवान की स्थापना की हुई है।’’ फिर कोई महावीर का सिर्फ नाम ही ले तब भी बहुत है, क्योंकि वीतराग भगवान का नाम है। किसी इंसान का नाम लेने के बजाय भगवान का नाम ले, अच्छा है न! नाम के साथ, भगवान कौन हैं, कैसे हैं, वह जानेगा। पहले काल की विचित्रता के कारण लोगों में गुरु का महात्म्य कम होता जा रहा था और मूर्ति पर बढ़ता जा रहा था, इसलिए आचार्य गुरु का महात्म्य बढ़ाने के लिए समझाने गए कि जिन लोगों की एकाग्रता मूर्ति में हो गई है, वे भले ही स्थापना में रहें लेकिन वे गुरु के पास रहें। लेकिन यह तो, मूर्ति पूजा पूरी तरह से गायब हो गई और मात्र गुरु पूजन का धार्मिक पंथ बन गया।


अरे! क्या ऐसा कहना चाहिए कि ‘जड़ की शोभायात्रा निकाली?’ जिस मूर्ति के प्रति लोगों को ज़बरदस्त पूज्य भाव है, क्या उसका तिरस्कार करना चाहिए? लेकिन गुरु के प्रति जागृति रहे, उसके लिए आपको मूर्ति हटा देनी पड़ी। लेकिन जिसे मूर्ति के प्रति भी एकाग्रता नहीं हुई, उसके लिए तो मूर्ति ही ठीक है। जिन्होंने अमूर्त को जाना नहीं है, अमूर्त को देखा नहीं है, अमूर्त सुना तक नहीं है, अमूर्त उसके भान में भी नहीं है, वे लोग कहाँ जाएँगे? वे बाल जीव कहाँ जाएँगे?


‘महाराज, यदि आप इस मूर्ति को जड़ कहते हैं तो ऐसा कोई एक चेतन मुझे बताइए जो आपने देखा हो। आपने चेतन कहाँ देखा है कि मूर्ति को जड़ कहते हैं? आप खुद ही जड़ हैं न! आप खुद ही मिकेनिकल आत्मा हैं।’ महाराज ने कहा, ‘गुरु, तो चेतन कहलाते हैं न?’ मैंने कहा, ‘ना! इन पाँच इन्द्रियों से जो-जो दिखाई देता है, सुनाई देता है, वह सब अचेतन ही है। आप यह जो नवकार मंत्र बोलते हैं, वह भी मूर्ति ही है न? इन वीतराग भगवान की मूर्ति के प्रति तो लोगों के कैसे ग़ज़ब के भाव रहते हैं! इसलिए उन्हें द्वेष से मत देखना।’ महाराज ने कहा, ‘लेकिन हमारा सिद्धांत मूर्ति को नहीं मानता।’ मैंने कहा, ‘महाराज ज़रा सोचिएगा। मेरी 


(पृ.८)


बात गलत है तो मैं इस बात को स्वीकार कर लेता हूँ। आपको दु:ख होता हो तो प्रतिक्रमण करते हैं आपका। लेकिन कुछ सोचिएगा। इन बालजीवों को तो अच्छी तरह चलने दो। आपको जैसा अनुकूल आए वैसा कीजिए।’ महाराज कहने लगे : ‘‘आपकी बात मुझे स्वीकार नहीं होती।’’ मैंने कहा : ‘‘महाराज, मेरी बात आपको किस तरह से स्वीकार होगी? आपको ऐसा लग रहा है कि मेरी बात गलत होगी, वह बात मैं भी कबूल करता हूँ। क्योंकि जो व्यक्ति जो चीज़ कर रहा होता है, उसे वह सही ही लगती है। कसाई होता है न, उसे भी ऐसा नहीं लगता कि वह जो करता है, उसमें पाप है। क्योंकि जो भी कार्य करते हैं उसका आवरण आ जाता है, उसमें सत्-असत् का विवेक चला जाता है। फिर क्या हो सकता है? जहाँ सत्-असत् का विवेक चला जाए, वहाँ पर फिर चाहे कुछ भी करने से, लाख जन्मों तक भी कभी सत्य समझ में नहीं आ सकता।’’


इन लोगों ने मूर्ति को क्यों हटा दिया? मूर्ति को भजने से प्रमाद आ जाता है। मूर्ति डाँटती नहीं है न! मूर्ति ऐसा तो नहीं कहती न, कि आपने सामायिक क्यों नहीं की? और गुरु हों, तो डाँटते तो हैं ही। लेकिन यह तो अनर्थ हो गया और मूर्ति को जड़ कहने लगे! मूर्तियों की, मंदिरों की, सभी की ज़रूरत है। जब तक अमूर्त नहीं मिल जाते, तब तक यह डोरी छोड़नी नहीं चाहिए। यह तो भारत का साइन्स है! ये तो मूर्तियाँ होंगी तो मंदिर बनेंगे और मंदिर बनेंगे तो उसे पुजारी-वुजारी सब मिल जाएँगे।


भगवान ने कहा है कि जब तक आर्तध्यान और रौद्रध्यान हों, तब तक मूर्ति के दर्शन करना। क्योंकि तब तक अमूर्त के दर्शन नहीं हो सकते। जो अमूर्त हैं, ऐसे भगवान के दर्शन, शुद्धात्मा के दर्शन नहीं हो सकते।


प्रश्नकर्ता : यह मूर्ति तो पत्थर है, उसके दर्शन से क्या मिलेगा?


दादाश्री : लेकिन वह भी दूसरे लोगों के लिए काम की है न! भगवान ने एकांतिक दृष्टि नहीं रखने को कहा है। सामुदायिक दृष्टि रखो। अनेकांत, मतलब छोटा बच्चा नंगा फिर रहा हो तो उसे कोई नहीं डाँटता, उसे कोई उलाहना नहीं देता लेकिन अगर पचास साल का आदमी नंगा घूम रहा हो तो उसे उलाहना देते हैं। तब अगर वह पचास साल वाला कहे कि ‘मुझे क्यों उलाहना दे रहे हो? इस छोटे बच्चे को क्यों नहीं देते?’ तब यदि हम उसे कहें कि, ‘अरे भाई, तेरी उमर ज़्यादा हो गई है। इस छोटे बच्चे की उमर के अनुसार उसका धर्म ठीक है और तेरी उमर के अनुसार तेरा धर्म गलत है।’ इस तरह सभी को सामुदायिक तरीके से देखना ज़रूरी है।


कई लोग कहते हैं कि ‘ये लोग जड़ मूर्ति की पूजा करते हैं’ लेकिन भाई, वे कहने वाले खुद ही जड़ हैं। उसका ही उन्हें भान नहीं है। जिन्हें आत्मा की प्राप्ति नहीं हुई, वे सभी जड़ ही हैं। मूर्ति तो आत्मा की खोज करने के लिए है। मूर्ति, कोई पत्थर नहीं है, वह महावीर हैं, पाश्र्वनाथ हैं।


डेवेलपमेन्ट के प्रवाह में मूर्ति की भजना


‘पूरी दुनिया मूर्ति को भजती है’, मैंने सभी से ऐसा कहा है। मैं उसका सबूत देने के लिए तैयार हूँ। पूरी दुनिया मूर्ति को ही भज रही है। यदि कोई व्यक्ति कहे कि ‘हम मूर्ति के विरोधी हैं’, तो वह गलत बात है। लेकिन हमारे तीर्थंकर 

भगवान! उनकी तो बात ही अलग है, आश्वर्यजनक है! यह सब ऐसा है कि यदि काम निकालना आ गया तो पूरा काम निकाल लेगा। हमें दर्शन करने चाहिए मूर्ति के... उन्हें जड़ मूर्ति मत मानना। मूर्ति वह तो अद्भुत है!


एक व्यक्ति मुझ से कहने लगा, ‘इन मूर्तियों की क्या ज़रूरत है?’ तब मैंने उसे समझया कि यदि एक ग्रेज्युएट व्यक्ति ऐसा कहे कि यह फर्स्ट स्टैन्डर्ड, सेकन्ड स्टैन्डर्ड और मेट्रिक, इन सभी कक्षाओं को हटा दो तो उसी तरह आप भी मूर्खता की बात कर रहे हो, मैंने उन भाई से ऐसा कहा, क्योंकि आने वाली पीढिय़ों के लिए मूर्तियाँ चाहिए। पहले वे मूर्ति की भजना करेंगे, फिर धीरे-धीरे प्रगति करेंगे। धीरे-धीरे एडवान्स बनेंगे। अत: फिर अमूर्त को भजेंगे। मूर्ति में से आगे बढ़ते-बढ़ते निरंतर डेवेलपमेन्ट हो रहा है।


श्रद्धा ही फल देती है


प्रश्नकर्ता : मूर्ति में देखने जैसा क्या है?


दादाश्री : मूर्ति में देखने जैसा क्या है? क्या पत्थर देखने जैसा है? आँखें देखने जैसी हैं? यह तो आंतरिक भाव लाने के लिए है कि यह भगवान महावीर की मूर्ति है! कैसे थे भगवान महावीर! कैसे वीतरागी! अभी तो, अब आंतरिक भाव नहीं हो पाते, इसलिए फिर मूर्ति पर आंगी की! उस सुंदर आंगी से चित्त एकाग्र होता है, और फिर भी चित्त एकाग्र नहीं हो तो घंटे बजाते हैं ताकि यदि बाहर से गीतों की आवाज़ हो या झगड़ा हो रहा हो, फिर भी चित्त वहाँ पर नहीं जाए। और फिर धूप जलाते हैं, उस सुगंध में तन्मयाकार रहते हैं। यह तो, किसी भी रास्ते पाँच इन्द्रियों को यहाँ एकाग्र रखते हैं। वह यदि सेकन्ड के छोटे से छोटे भाग में भी एकाग्र रहे, तब भी उतना तो कमाया न!


प्रश्नकर्ता : मूर्ति बोलती नहीं है, सुनती नहीं है, देखती नहीं है तो फिर उन्हें नमस्कार करने से हमें क्या फायदा होता है?


दादाश्री : जैसे कि अपनी माँ की फोटो हो, तो क्या वह कुछ बोलती या सुनती है? फिर भी हमें असर करती है या नहीं? असर नहीं करती? किसलिए?


प्रश्नकर्ता : वह तो पता है कि यह माँ है।


दादाश्री : माँ है और हमें माँ पर श्रद्धा है। अत: जिस मूर्ति पर हमें श्रद्धा हो, वह मूर्ति असर करती है। यदि श्रद्धा न हो तो नहीं करेगी। अत: मूर्ति काम नहीं करती, हमारी श्रद्धा काम करती है। यदि श्रद्धा हो तो वह काम की है।


अत: मूर्ति गलत नहीं है। जिनमें हमारी श्रद्धा न हो, उनकी मूर्ति रखने का कोई अर्थ नहीं। यदि श्रद्धा हो तो रखना। 


और क्या पूछ रह थे?


प्रश्नकर्ता : सभी की मूर्तियाँ अलग-अलग क्यों है, जबकि परमात्मा तो एक ही है?


दादाश्री : मूर्ति तो वह परोक्ष भगवान है। भगवान भीतर हैं। बाहर मूर्ति को देखता है इसलिए उसे भगवान याद आते हैं। अब, मूर्ति अलग-अलग क्यों है? क्योंकि हर एक का दृष्टि बिंदु अलग-अलग है। जिसे जो पसंद है वह उस मूर्ति को भजता है और उसमें भी यदि किसी की श्रीनाथ जी से माँगी हुई मानता पूरी हो जाए तो ज़िंदगी भर के लिए उन्हीं पर श्रद्धा बैठ जाती है।

प्रश्नकर्ता : इन सभी तीर्थ स्थलों में जो भगवान की मूर्तियाँ हैं, वे भगवान वहाँ पर प्रत्यक्ष रूप से रहते हैं या सिर्फ भाव स्वरूप से ही हैं? 


दादाश्री : प्रत्यक्ष रूप से कोई नहीं रहता, कोई खाली नहीं बैठा है कि मूर्ति में बैठा रहेगा। क्योंकि प्रत्यक्ष रूप से तो वे खुद के देश में ही रहते हैं, वह तो हमारी रखी हुई मूर्ति है।


प्रश्नकर्ता : हमारी रखी हुई? 


दादाश्री : हाँ। लेकिन जिसे जिसमें श्रद्धा हो, उसके लिए वह मूर्ति काम करती ही है। जिसे श्रद्धा नहीं है उसके लिए वह मूर्ति काम नहीं करेगी। मूर्ति पर श्रद्धा रखना यानी वह तो कोई कितना हृदय वाला हो तब श्रद्धा रहती है!


मूर्ति स्थापना-नाम, स्थापना, द्रव्य और भाव


प्रश्नकर्ता : मूर्ति तो एक प्रतीक है तो सचमुच इस मूर्ति पूजा का रहस्य क्या है? 


दादाश्री : मूर्ति का एक नाम होता है, सिर्फ मूर्ति ही नहीं होती। मूर्ति अर्थात् स्थापना। लेकिन कोई भी स्थापना नाम के बगैर नहीं होती, कि भाई ये कृष्ण भगवान हैं या महावीर भगवान हैं या अंबा माता जी हैं या जो जिस किसी के भी नाम से स्थापना हो। अत: यह मूर्ति दो प्रमाण से, नाम और स्थापना दो प्रमाण से और चार प्रमाण से भगवान कहलाते हैं। नाम, स्थापना, द्रव्य और भाव। जो भाव से आएँ, वे भगवान कहलाते हैं। निरंतर आत्मभाव में जो भी रहते हैं, वे भगवान कहे जाते हैं। जबकि यह मूर्ति तो स्थापना कहलाती है। स्थापना से क्या फायदा होता है? नाम के साथ में होने के कारण, उनके गुण याद आते हैं कि ओहोहो! महावीर भगवान के कान में कील ठोकी थीं और कैसा-कैसा! जैसे कि अपने दादा लुटेरों को मारकर निकाल दिया हो और उनकी फोटो घर में हो, तो उनकी फोटो को देखते ही हमारे भीतर परिणाम बदल जाते हैं या नहीं? उसी तरह से इससे परिणाम बदल जाते हैं।


हम कैसे बोलते हैं? जब हम ॐ नमो भगवते वासुदेवाय बोलते हैं, तब कृष्ण भगवान भी दिखाई देते हैं और हम शब्द भी बोलते हैं। अब, कृष्ण भगवान, जो भले ही हमारी फिल्म में आए हुए हों, उनका जैसा भी चित्र हमारे ध्यान में हो, फिर वे मुरली वाले हों या अन्य रूप में हों लेकिन उनका नाम लेते ही वे तुरंत दिखाई देते हैं। बोलते ही दिखाई देते हैं। बोलते ही दिखाई नहीं दें, तो उसका अर्थ ही क्या?


सिर्फ नाम बोलेंगे तो नाम का फल मिलेगा। लेकिन साथ में उनकी मूर्ति दिखाई देनी चाहिए, तो दोनों का फल मिलेगा। नाम और स्थापना दो फल मिलें तब भी बहुत हो गया! 


प्रश्नकर्ता : नाम, स्थापना के साथ-साथ अन्य दो, द्रव्य और भाव भी कहा न, तो वे समझाइए?


दादाश्री : नाम व स्थापना एकाग्रता के लिए हैं। ‘नाम’ स्थूल है। वह स्थूल भक्ति है। फिर ‘स्थापना’, वह सूक्ष्म भक्ति है, फिर ‘द्रव्य’, वह सूक्ष्मतर भक्ति है और अंत में ‘भाव’, वह सूक्ष्मतम है। ये चार प्रकार की भक्तियाँ हैं। यदि सिर्फ महावीर, महावीर बोलते हों, तो भी स्थूल भक्ति हुई और यदि स्थापना की यानी कि फोटो रखकर ‘महावीर, महावीर’ करें तो सूक्ष्म भक्ति कहलाती है। यदि मेरा फोटो रखकर भक्ति करे, उसकी तुलना में, मैं खुद हाज़िर होऊँ और मेरी हाज़िरी में भक्ति करे तो वह 

सूक्ष्मतर भक्ति कहलाती है। और फिर मेरी आज्ञा ही पाले तो वह सूक्ष्मतम भक्ति कहलाती है। मेरा कहना है, हमारी आज्ञा उसके भाव में आ जाए तो वह भावभक्ति हो गई। वह तुरंत फल देती है। बाकी तीनों प्रकार की भक्ति बहुत ही भौतिक फल देने वाली है। और सिर्फ ‘यही’ रियली कैश है, इसलिए तो हम कहते हैं कि, ‘दिस इज़ द कैश बैंक इन द वर्ल्ड (इस दुनिया में सिर्फ यही नकद बैंक है)।’ इसे कैश बैंक किसलिए कहते हैं कि अभी ‘यहाँ’ पर उच्चतम भावभक्ति होती है।


नाम भक्ति भी गलत नहीं है। नाम का वैसा नियम नहीं है। नाम में तो ‘राम’ बोले तो भी चलेगा और कोई ‘नीम’ बोलता रहे तो भी चलेगा। सिर्फ बोलना चाहिए। जो बोलें उसका भीतर उपयोग रहना चाहिए, ताकि और कहीं पर उपयोग नहीं जाए। आत्मा को एक घड़ी भर भी अकेला छोड़ा जाए ऐसा नहीं है, इसलिए कुछ न कुछ उसके लिए उपयोग रखना चाहिए। अर्थात् नामस्मरण करते हैं, वह कुछ गलत नहीं है। कोई वस्तु गलत होती ही नहीं इस जगत् में। लेकिन नाम, स्थापना और द्रव्य, वे तीनों ही व्यवहार हैं और सिर्फ भाव ही निश्चय है। व्यवहार में तो अनंत जन्मों से यही का यही किया है और भटकते ही रहे हैं। आचार्य हुए, साधु हुए, साध्वी जी हुए, ऐसे ही भटकते रहे हैं, मार्ग नहीं मिला।


प्रत्यक्ष की प्रतिष्ठा है, प्रकट का व्यतिरेकपना


प्रश्नकर्ता : दादा, अक्रम मार्ग में मूर्ति पूजा की स्थापना के बारे में ज़रा स्पष्ट रूप से समझाइए न!


दादाश्री : हम कभी भी मूर्ति पूजा की स्थापना नहीं करते। क्योंकि मूर्ति में से तो अमूर्त होना है। लोगों के द्वारा स्थापना होती है। लेकिन हमारे हाथों मूर्ति पूजा की स्थापना नहीं होती। तब हम क्या करते हैं? 


प्रश्नकर्ता : दादा, वह स्पष्ट समझाइए।


दादाश्री : मूर्ति पूजा किसकी कही जाती है? जिनके जाने के बाद उनके प्रतीक की स्थापना करते हैं, उसे मूर्ति पूजा कहते हैं। अभी आपके यहाँ मेरी फोटो है आप उसकी भजना करते हो तो वह मूर्ति पूजा नहीं कहलाएगी। मैं यहाँ प्रत्यक्ष हूँ। इसे तो प्रकट का व्यतिरेकपना करना कहा जाएगा।


प्रश्नकर्ता : प्रकट का व्यतिरेकपना! यह सही समझाया। कभी ज़रा ऐसा विकल्प हो जाता था कि फिर यह वाली मूर्ति पूजा क्या है? तो यह अच्छी स्पष्टा हो गई कि यह तो प्रकट का व्यतिरेक है।


दादाश्री : ऐसा करेंगे नहीं न! हम कभी ऐसी भूल कर सकते हैं? यह तो लोगों के मन में भी ऐसा ठस गया है कि दादा अमूर्त होने के बाद भी इस तरह से मूर्ति पूजा क्यों करवाते हैं? लेकिन मेरी फोटो की पूजा करना मूर्ति पूजा नहीं है। यह फोटो जो हाज़िर हैं उनकी है, उनका व्यतिरेकपना है। जो हाज़िर हैं, उनके दर्शन करने हैं।


हम यदि फोटो नहीं रखेंगे तो क्या करेंगे? ‘सीमंधर स्वामी के दर्शन करता हूँ,’ वे भी शब्द ही हैं न? शब्द भी मूर्त ही है न! शब्दों के बगैर आप किस तरह से उनके दर्शन कर सकोगे? अमूर्त के दर्शन भी आप शब्द के बगैर कैसे कर सकते हो?


इस शब्द को स्थापना कहते हैं। मूर्ति किसे कहा जाता है? उनके चले जाने के बाद, महावीर 

के चले जाने के बाद में रखी मूर्ति को, महावीर की मूर्ति कही जाती है। आपको क्या लगता है? इसमें अंतर नहीं है? कोई व्यक्ति हाज़िर हो और उनकी फोटो लेकर भजना करें, तो वह परोक्ष भजना कहलाएगी या प्रत्यक्ष?


प्रश्नकर्ता : अगर वह व्यक्ति हाज़िर है तो प्रत्यक्ष।


दादाश्री : वह प्रत्यक्ष भजना कहलाती है। परोक्ष भजना किसे कहेंगे? जो खुद हाज़िर नहीं हैं, उनकी पूजा मूर्ति पूजा है। जिसे अमूर्त की प्राप्ति नहीं हुई है, उसे मूर्ति पूजा की ज़रूरत है। वह अमूर्त नहीं हुआ है। जबकि आप तो अमूर्त हो चुके हो। आपके लिए मूर्ति पूजा नहीं होनी चाहिए लेकिन ये सीमंधर स्वामी तो बहुत कार्यकारी है!


उनके दर्शन करने चाहिए या नहीं?


प्रश्नकर्ता : करने चाहिए।


दादाश्री : उनका नाम लेना चाहिए या नहीं लेना चाहिए? 


प्रश्नकर्ता : हाँ, लेना चाहिए, दादा।


दादाश्री : उन्ही के पास तो जाना है, तो फिर अभी से उनसे संबंध बना लें तो क्या बुरा है?


प्रश्नकर्ता : जहाँ जाना है, उन्हें हम यहाँ पर व्यतिरेक में ले आए, दादा।


दादाश्री : नहीं। हम उनसे कहेंगे न, कि ‘साहब, यदि आप हमें प्रत्यक्ष दर्शन नहीं देंगे तो हम आपकी स्थापना करके आपके दर्शन कर लेंगे। हम छोड़ेंगे नहीं।’ लेकिन यदि लोग दादा की फोटो की पूजा करते हैं तब क्या आपको खराब लगता है क्या?


प्रश्नकर्ता : नहीं।


दादाश्री : और यदि अन्य मूर्तियों की भजना करते हो, तो आपको ऐसा लगता है कि इस मूर्ति का दर्शन करना अच्छा है। फिर भी हम व्यवहार की खातिर मना नहीं करते। व्यवहार से सभी के दर्शन और निश्चय से अमूर्त के।


परोक्ष भक्ति का वैज्ञानिक रहस्य


प्रश्नकर्ता : गीता में भगवान ने कहा है, ‘हे अर्जुन! तू मुझे इन आँखों से नहीं देख सकता। मैं तुझे अलौकिक नेत्र देता हूँ, दिव्यचक्षु। जिनके द्वारा तू मेरे दर्शन कर पाएगा, यदि इन आँखों से भगवान के दर्शन नहीं हो सकते तो फिर मंदिर में किसके दर्शन करते हैं?


दादाश्री : भगवान के, भगवान की मूर्ति के। इन चमड़े की आँखों से मूर्ति के दर्शन होते हैं। कृष्ण भगवान, महावीर भगवान की मूर्तियों के दर्शन होते हैं। अमूर्त के दर्शन नहीं होते। 


प्रश्नकर्ता : तो मूर्ति के दर्शन से हमें क्या फायदा होता है?


दादाश्री : उससे मन एकाग्र होता है। उतने समय तक शांति रहती है लेकिन मूर्ति खुद उसे स्वीकार नहीं करती। जब आप कृष्ण भगवान के दर्शन करते हो तो वे स्वीकार नहीं करते, क्योंकि वे खुद वहाँ पर हैं ही नहीं। अत: वह क्या करती है कि उसे डिस्पेच कर देती है। आपके भीतर जो भगवान बैठे हैं, उन्हें वह डिस्पेच कर देती है। उसे परोक्ष भक्ति कहते हैं। क्या कहते हैं? आप प्रत्यक्ष भक्ति नहीं करते, क्योंकि आप भीतर वाले को नहीं पहचानते इसीलिए आपको बाहर वाली मूर्ति की मदद लेनी पड़ती है। इसलिए फिर मूर्ति आपको 

वापस वहीं भेज देती है कि ‘लो, आपका भक्त मेरे पास आकर यह रख गया है, यह आपका है।’ उसे परोक्ष भक्ति कहते हैं। भीतर की भक्ति प्रत्यक्ष भक्ति कहलाती है।


पत्थर की मूर्ति क्या सूचित करती है? जिनमें मेरे समान परमात्म तत्त्व रहा हुआ है, उन्हें तू पहचान। जिनमें ज्ञान प्रकट हुआ है, उन्हें तू भज।


अद्भुतता मूर्तियों की!


देखो, इंसान यह सिद्धांत समझ गया कि वह ऑन द मोमेन्ट आपको पहुँचता है। अंतर सिर्फ इतना ही है कि ‘यहाँ होकर यों रहकर ऐसे आता है।’ तो धन्य है न, इस खोज को! किसी को मूर्ति की इस खोज पर धन्यता का अनुभव होता है? ‘संसार से थक गया.... सुख देखे, विषयों के सुख देखे, कीर्ति के सुख देखे, सभी से ऊब गया और अब, मुझे समकित दीजिए,’ आप वहाँ ऐसी जो भावना करते हो, उसे वे खुद नहीं स्वीकार नहीं करते, क्योंकि वे तो वीतराग हैं। उनका काम क्या है? मूर्ति का? वीतराग। अत: यहाँ से हम जो भावना करते हैं, वह परोक्ष भावना है, उसे वे खुद स्वीकार नहीं करते। इसलिए अपने यहाँ यह बात सीधी अपने आत्मा को पहुँचा देते हैं। इतना बड़ा आश्चर्य है! हिन्दुस्तान की मूर्तियों का! 


मूर्ति सिखलाती है वीतरागता


ये मूर्तियाँ, लोगों को जागृति में लाने का एक साधन है और फिर मूर्तियों में तो बहुत प्रकार का साइन्स रखा गया है। सिर्फ, इतना ही नहीं। वे कहती हैं कि यों करके बैठे हैं। कैसे?


प्रश्नकर्ता : समाधि दशा में, पद्मासन में।


दादाश्री : पैर पर पैर रखकर, हाथ पर हाथ रख कर। वह बताती है कि यदि मोक्ष में जाना है तो कुछ भी करने जैसा नहीं है।


यदि तुझे मोक्ष में जाना है तो इस एक जन्म के लिए हाथ-पैर मोड़कर बैठे रहना यानी कि, मशीनरी बंद करके बैठे रहना फिर भी तेरा सबकुछ चले, ऐसा है! 


प्रश्नकर्ता : मोक्ष में जाने के लिए और कुछ करने की ज़रूरत नहीं है।


दादाश्री : सबकुछ व्यवस्थित है, तू अपने आप यह सब करता जा न! पैर भी नहीं हिलाने हैं, न ही हाथों से कुछ करना है। वीतराग ऐसा सूचित करते हैं। न तो साथ में स्त्री को... लक्ष्मी जी को बैठाया है, न ही अन्य किसी को! न तो तलवार है, न ही भाला है। न ही साँप लपेटे हैं! कैसे भगवान हैं! मोक्ष में जाने की यह अंतिम निशानी है। यह अंतिम मुद्रा कहलाती है। ऐसा-वैसा कुछ भी नहीं करना है। पैर पर पैर रखकर बैठे हैं, ऐसे करके! व्यवस्थित है, ऐसा कहते हैं। ये तो मैंने दो-चार ही कारण बताए हैं लेकिन बहुत से कारण हैं। मूर्ति (पूजा) के इतने सारे कारण हैं।


वीतराग क्या कहते हैं? हम कुछ भी स्वीकार नहीं करते हैं और तू जो देगा, वह तुझे रिटर्न विथ थेन्क्स। तू चार आने डालेगा तो तुझे अनेक गुना मिलेगा। फूल चढ़ाएगा तो अनेक गुना फूल मिलेंगे और गालियाँ देगा तो वे भी तुझे अनेक गुना मिलेंगी। एक बार वीतराग के लिए मन-वचन-काया की एकता से खर्च करके तो देख! इन वीतरागों की ही ऐसी मूर्ति होती है, और किसी की ऐसी मूर्ति देखी है? यह तो वीतराग मुद्रा कहलाती है! जैसी जिनकी मूर्ति, वैसा उनका डेवेलपमेन्ट।


(पृ.१४)


मूर्ति पूजा करने से क्या फायदा होता है? यह अपना मूर्तियों का विज्ञान है। मूर्ति की पूजा कब तक करनी चाहिए? तब तक, जब तक कि अमूर्त के दर्शन नहीं हो जाते। अत: आत्मा अमूर्त है। उसके दर्शन हो जाए तब तक मूर्ति को पकड़कर रखना। हमें यह सब अवलंबन तो चाहिए न? जब तक समुद्र में स्टीमर न मिल जाए, तब तक यदि एक पटिया भी हाथ में आ जाए, तो उस पटिया से भी तैरना तो चाहिए न! जब स्टीमर आएगी तब पटिया छोड़ देना। ठीक उसी तरह से इस मूर्ति की ज़रूरत है।


मूर्त-अमूर्त की अनुभूति


प्रश्नकर्ता : मूर्त ज्ञान और अमूर्त ज्ञान में क्या अंतर है?


दादाश्री : जो इन इन्द्रियों से समझ में आता है, वह सारा मूर्त ज्ञान हैं। जो पाँच इन्द्रियों की हेल्प से, बुद्धि की हेल्प से, मन की हेल्प से समझ में आता है, वह सारा मूर्त ज्ञान है।


अमूर्त के दर्शन करने जैसे हैं। सभी शास्त्र अमूर्त के दर्शन करने के लिए हैं। लेकिन शास्त्रों में सारा मूर्त ज्ञान है और अमूर्त ज्ञान तो अमूर्त भाषा में होता हैं। जो इन्द्रियों से दिखाई देता है, वह सारा मूर्त ज्ञान है।


जब हम मूर्त ज्ञान देते हैं, उस दिन भगवान उस पर अपनी कृपा उतारते हैं, अमूर्त की। भीतर वाले भगवान उस पर कृपा उतारते हैं। दादा की आज्ञा में रहा, इसलिए।


प्रश्नकर्ता : अमूर्त की अनुभूति क्या है?


दादाश्री : ये लोग इतना समझ गए हैं कि शक्कर मीठी है। यह तो लोग शास्त्रों से भी जान जाते हैं। लेकिन यदि पूछें कि मीठी अर्थात् क्या? तो उसके लिए शब्द नहीं होते। अत: मुझे क्या करना पड़ता है? आपके मुँह में एक टुकड़ा रख देता हूँ तो आप खुद ही समझ जाते हो, मुझे बताना नहीं पड़ता कि मीठी अर्थात् क्या? इसी प्रकार यह आत्मा की अनुभूति है। जब हम आपको ज्ञान देते हैं न, तब अपने आप ही आपको आत्मा की अनुभूति हो जाती है।


अमूर्त प्रकाशमान होना चाहिए। जीवमात्र में अमूर्त तो है ही, लेकिन यदि प्रकाशमान हो जाएगा तब काम में आएगा न!


‘मूर्ति’ समकित तक ले जाएगी


प्रश्नकर्ता : आत्मा जगाने के लिए मूर्ति की ज़रूरत है क्या?


दादाश्री : मूर्ति की बहुत ज़रूरत है। भगवान ने साफ-साफ कहा है कि सत्देव, सत्धर्म और सद्गुरु की ज़रूरत है। लेकिन जब तक समकित नहीं हुआ है, सच्चे सत्देव, सत्धर्म और सद्गुरु प्राप्त नहीं हुए हैं, तब तक व्यवहार के देवताओं की ज़रूरत है। ‘स्वरूपज्ञान’ होने के बाद निश्चय के देवता की ज़रूरत है। फिर कोई कहे कि देवता की ज़रूरत नहीं है तो वह नहीं चलेगा। व्यवहार के देवता मूर्ति स्वरूप से हैं, निश्चय के देवता अमूर्त हैं।


प्रश्नकर्ता : मूर्ति आत्मा का कल्याण नहीं कर सकती?


दादाश्री : जब तक आत्मा का भान नहीं हुआ है, तब तक मूर्ति के पीछे पड़ो, वह मूर्ति समकित तक ले जाएगी। मूर्ति का तिरस्कार मत करना, क्योंकि वीतरागों के नाम पर हैं। वहाँ 

वीतरागों की स्थापना हुई है और मूर्ति के पीछे शासन देवी-देवता रहे हुए हैं।


वीतरागों पर मोह, जिससे वीतरागता आए ऐसी सभी चीज़ों पर मोह, वह प्रशस्त मोह कहलाता है। फिर वह मोह चाहे मूर्ति पर ही क्यों न हो? परंतु वह वीतरागता लाने वाली चीज़ है।


अमूर्त के अवलंबन से प्राप्त होता है अमूर्त


प्रश्नकर्ता : इष्ट मूर्ति के माध्यम से कितने अंश तक आत्म दर्शन संभव है? उसकी प्रक्रिया समझाए?


दादाश्री : इष्ट मूर्ति अर्थात् पत्थर की मूर्ति या सजीवन मूर्ति?


प्रश्नकर्ता : नहीं, पत्थर की।


दादाश्री : नहीं। उससे आत्म दर्शन संभव नहीं है। वह आपको संसार फल देगी। उससे भौतिक फल और पुण्य मिलेंगे। लेकिन यदि ऐसा नहीं करोगे तो गलत रास्ते पर चले जाओगे। अत: हम क्या कहते हैं? कि मूर्ति के दर्शन करते-करते किसी दिन अमूर्त को प्राप्त कर लोगे। क्योंकि मूर्ति के दर्शन करने से आवरण टूटते जाते हैं और अमूर्त से आवरण हटते जाते हैं। फिर कभी उसे अन्य संयोग भी मिल आएँगे, ज्ञानी पुरुष के तो अमूर्त प्राप्त हो जाएगा, वर्ना अमूर्त प्राप्त नहीं हो सकता।


सजीवन मूर्ति से मिले बगैर अमूर्त नहीं बन सकते। मूर्ति का अवलंबन मूर्त बनाएगा और अमूर्त का अवलंबन अमूर्त बनाएगा।


रिलेटिव यदि रिलेटिव के दर्शन करे तो रिलेटिव ही रहेगा। जब अमूर्त के, रियल के दर्शन करेगा तभी रियल में जाएगा।


प्रश्नकर्ता : वह तो आपने कहा है न, कि जब तक अमूर्त के दर्शन नहीं होते तब तक मूर्त पर आसक्ति रहेगी!


दादाश्री : हाँ, जब तक अमूर्त के दर्शन नहीं हो जाते तब तक मूर्ति पर आसक्ति रखनी है लेकिन अमूर्त के दर्शन होने के बाद मूर्ति की ज़रूरत नहीं है।


जब तक अमूर्त के दर्शन नहीं हो जाते तब तक मूर्ति पूजा ही ध्येय है। अमूर्त के दर्शन होने के बाद, वह ध्येय स्वरूप नहीं रहती, फिर अमूर्त ही ध्येय बन जाता है।


जो अमूर्त को समझ गया वह अध्यात्मी है। जब से अमूर्त की प्रतीति बैठती है तब से वह अध्यात्मी बन जाता है।


ज्ञानी में मूर्तामूर्त दोनों के दर्शन होते हैं


ज्ञानी पुरुष के अलावा किसी को भी अमूर्त का भान नहीं है। जब तक अमूर्त अलग नहीं हुआ है तब तक देहधारी मूर्तिरूपी कहलाते हैं जबकि इनमें तो अलग ही हो चुका है, मूर्त और अमूर्त।


ज्ञानी में खुद में ही अलग हो चुका है इसलिए मूर्तामूर्त लिखा है और जिनमें अलग हो चुका है, वे मूर्तामूर्त कहलाते हैं। मूर्त भी हैं और अमूर्त भी, दोनों अलग।


प्रश्नकर्ता : अत: शुद्ध और अशुद्ध दोनों अलग-अलग हैं?


दादाश्री : नहीं, शुद्ध और अशुद्ध नहीं। वहाँ अशुद्ध की बात ही नहीं है।


प्रश्नकर्ता : तो फिर ये परमाणु भी शुद्ध हैं?


दादाश्री : परमाणुओं की शुद्धता की बात 


(पृ.१६)


ही नहीं है। वे मूर्त स्वरूप हैं। मूर्त अर्थात् वे हमें दर्शन करने के काम आते हैं। अत: उनके दर्शन इन्द्रियों से होते हैं जबकि अमूर्त के दर्शन तो जब ज्ञानी पुरुष ने ज्ञान दिया हो तब उससे होते हैं। दोनों ही प्रकार के दर्शन हो सकते हैं। जबकि संसार व्यवहार में रिलेटिव में तो सिर्फ मूर्ति के ही दर्शन होते हैं। यदि अभी वे (जिन्होंने ज्ञान नहीं लिया है) सीमंधर स्वामी के दर्शन करेंगे तो उन्हें सिर्फ मूर्ति के ही दर्शन होंगे, अमूर्त के दर्शन नहीं होंगे। दिव्यचक्षु के बगैर तो अमूर्त के दर्शन नहीं हो सकते। अत: ये जो दिव्यचक्षु प्राप्त हुए हैं तो इससे अमूर्त के भी दर्शन कर सकते हैं और मूर्त के भी दर्शन कर सकते हैं। इन चर्मचक्षुओं से मूर्त के दर्शन होते हैं और दिव्यचक्षु से अमूर्त के दर्शन होते हैं, यानी कि दोनों दर्शन एक साथ होते हैं। 


प्रश्नकर्ता : यह समझ में आता है और वह भी समझ में आता है?


दादाश्री : हाँ, दोनों। जिसे अपने आत्मा का दर्शन हो गया है, उसे दोनों ही होते हैं, आपमें आत्मा दिखाई देगा सभी में दिखाई देगा। जो खुद के आत्मा को जानता है वह दूसरों के आत्मा को भी जान सकता है। जिसने एक का जाना उसने सब जान लिया। जिसने आत्मा को जान लिया उसने सबकुछ जान लिया, कुछ भी जानना बाकी नहीं रहा।


प्रश्नकर्ता : ‘अभेदता से दर्शन करते-करते अंत में अमूर्त मिल गया।’


दादाश्री : ज्ञानी पुरुष के साथ रहकर अभेदता से दर्शन किए, इसीलिए अमूर्त पद प्राप्त हुआ, अनंत जन्मों से जो मूर्ति में मूर्त भगवान को भज रहा है और जो देह को ‘मैं’ मानता था, वह सब पूरी तरह से चला गया और खुद अमूर्त पद में बैठ गया।


शुद्धात्मा अमूर्त है इसलिए उसका लक्ष (जागृति) नहीं आता। मूर्ति का लक्ष आता है, अमूर्त का लक्ष नहीं आ सकता। शुद्धात्मा का लक्ष कभी भी नहीं आता। और ‘मैं चंदूलाल हूँ’, वह लक्ष कभी भी नहीं जाता। यह तो, जब हम ज्ञान देते हैं तब शुद्धात्मा का लक्ष आता है। अमूर्त की अनुभूति सिर्फ, ज्ञानी पुरुष ही करवा सकते हैं।


यह आपके अंदर भी ‘हमने’ प्रतिष्ठा ही की है। इसीलिए तो आप ‘मैं शुद्धात्मा हूँ’ ऐसा बोल उठते हो! मूर्ति में प्रतिष्ठा ‘ज्ञानी पुरुष’ करते हैं। जड़ मूर्ति में ‘ज्ञानी पुरुष’ प्रतिष्ठा करें तब भी फल देती है, तो जीवंत मूर्ति में प्रतिष्ठा करें तो क्या फल नहीं देगी? 


यह सभी तो तालियाँ बजाएँगे और भगवान को ‘तू’ और ‘मैं’ गाएँगे और यदि मूर्ति को भजेगा तो मूर्ति मिलेगी। देह अच्छी मिलेगी, मोटर, बंगले मिलेंगे, लेकिन जब तक अमूर्त के दर्शन नहीं हो जाएँ, ‘ज्ञानी पुरुष’ अमूर्त के दर्शन नहीं करवा दें, तब तक मूर्ति की उपासना करना, और जब अमूर्त की उपासना करता है तब मोक्ष होगा। मूर्ति की उपासना तो अनंत जन्मों से करते ही आए हैं न? ‘ज्ञानी पुरुष में तो अमूर्त है और मूर्ति भी है। ‘ज्ञानी पुरुष मूर्तामूर्त हैं, इसलिए उनकी उपासना करने से मोक्ष होता है!


महात्माओं को किस तरह से दर्शन करना चाहिए?


प्रश्नकर्ता : मुझ जैसे ने ज्ञान लिया है तो मंदिर में जाकर क्या करना चाहिए?




(पृ.१७)


दादाश्री : अब ‘चंदूभाई’ से ही कहना, ‘प्रणाम करना भाई! यदि अंदर भाव हो तो, और यदि नहीं हो तो कोई बात नहीं। लेकिन उस तरफ घृणा नहीं रहनी चाहिए, अभाव नहीं रहना चाहिए’ वह रिलेटिव व्यवहार है। रिलेटिव में हर्ज नहीं है। रिलेटिव में तो यदि मस्जिद में जाए तब भी दर्शन कर सकते हैं।


अत: रिलेटिव में निष्पक्षपाती और रियल में निश्चय से सिर्फ शुद्धात्मा ही। रियल भक्ति एक ही है।


भगवान तो खुद के भीतर ही हैं लेकिन इस बात का भान नहीं है। इसीलिए तो ज्ञानियों ने बाहर मूर्ति रखी है, ताकि भान बगैर के लोग मूर्ति को देखें। भगवान को देखकर दर्शन करें। यह तो ऐसा है कि रियल का भान नहीं है इसलिए रिलेटिव में भान होता है और वहाँ से रियल में आता है। मूर्ति की स्तुति व भक्ति करने से मन कोमल होता जाता है।


मूर्तियाँ क्यों रखी गई हैं? उसके पीछे क्या भावना है? ‘‘साहब, आप सनातन सुख वाले हैं और मैं तो ‘टेम्परेरी’ सुख वाला हूँ। मुझे भी सनातन सुख पाने की इच्छा है।’’ भगवान सनातन सुख वाले हैं, तभी तो देखो न, मूर्ति है फिर भी हम से ज़्यादा सुंदर दिखाई देते हैं। मानो! देखते ही रहें!


सही प्रतिष्ठा के लिए साफ चाहिए


प्रश्नकर्ता : अलग-अलग मूर्तियों में अंतर होता है क्या?


दादाश्री : बहुत अंतर होता है। हम जो प्रतिष्ठा करते हैं वह आपको फल देती है। प्रतिष्ठा अर्थात् भीतर चेतन डालना। हिन्दुस्तान की मूर्तियाँ कोई गप्प नहीं हैं।


प्रश्नकर्ता : कईं मूर्तियों को देखकर तो एकदम से उल्लास आ जाता है।


दादाश्री : हाँ, उल्लास आ जाता है।


प्रश्नकर्ता : कुछ में नहीं आता।


दादाश्री : हाँ। कुछ में नहीं आता लेकिन किसी-किसी जगह तो उल्लास आता है। 


प्रश्नकर्ता : तो क्या वहाँ पर ज़्यादा अच्छी तरह से प्रतिष्ठा हुई होगी, इसलिए वहाँ उल्लास आता है?


दादाश्री : हाँ। हुई होती है।


जब लोग दर्शन करते हैं, तब वहाँ प्रतिष्ठा होती रहती हैं


प्रश्नकर्ता : यह मूर्ति, वह ह्युमन क्रिएशन है न? मनुष्य की रचना है? तो फिर इसमें भगवान का अस्तित्व किस तरह से आता है?


दादाश्री : भगवान तो, जिन्हें श्रद्धा है उसके लिए है, उसके द्वारा प्रतिष्ठा की हुई होती है। ‘भगवान’ की स्थापना हम करते हैं, उसके भीतर प्रतिष्ठा करते रहते हैं। उसमें आरोपण करते रहते हैं हम (लोग)।


प्रतिष्ठा करने से वह फल देती है। हम उसमें जितनी प्रतिष्ठा करते हैं, उतना ही वह प्रतिष्ठा फल देती है। और फिर फल देकर पूर्ण हो जाती है। अत: फिर से प्रतिष्ठा करनी पड़ती है। फिर से जब लोग दर्शन करते हैं तब प्रतिष्ठा होती रहती हैं। जीवित व्यक्ति मूर्ति की पूजा करता है तो उससे वह मूर्ति सजीव होती जाती है।


(पृ.१८)


अब, किसकी मूर्ति फलदायी होगी? जिसने उस मूर्ति को सजीव किया होगा, उसकी। मूर्ति में प्रतिष्ठा करके उसे सजीव करते हैं, जब उसके भीतर आत्मा डालते हैं, तब वह प्रतिष्ठा कौन कर सकता है? जिनमें एक सेन्ट भी बुद्धि नहीं है, वह प्रतिष्ठा कर सकता है।


अपने यहाँ यदि भगवान की प्रतिष्ठा हो तो वे भगवान ऐसे होंगे कि बोल उठेंगे! प्रतिष्ठा ज्ञानी पुरुष के हाथों होनी चाहिए। वह लोगों का कल्याण कर देगी! विश्वास होना चाहिए, श्रद्धा होनी चाहिए। आपकी श्रद्धा और भगवान दोनों। हमने प्रतिष्ठा करके स्थापित की हो और दूसरी तरफ आपकी श्रद्धा हो, तो आपका कल्याण हो जाएगा!


मूर्तामूर्त ज्ञानी प्राप्त कराते हैं अमूर्त


प्रश्नकर्ता : मंदिरों में मूर्तियों में प्राण प्रतिष्ठा की जाए तो क्या मूर्तियों की शक्ति बढ़ जाती है?


दादाश्री : हाँ, बढ़ती है न। हुक्के में प्राण प्रतिष्ठा करूँ, तब उसमें भी शक्ति बढ़ जाए और मूर्ति में तो एक सभी लोगों के आरोपित भाव हैं। वहाँ प्राण प्रतिष्ठा करने से फल देती है। लेकिन इस काल में सच्ची प्राण प्रतिष्ठा होती नहीं है। ‘हम’ सच्ची प्राण प्रतिष्ठा करते हैं, लेकिन उदय के बिना ‘हम’ नहीं करते। लोगों का कल्याण हो, उसके लिए हम प्रतिष्ठा करते हैं। लोगों में जितनी शक्ति होती है, उसके अनुसार प्राण प्रतिष्ठा करते हैं। और यह प्रतिष्ठा कैसे भाव से करते हैं? कलुषित भाव से। कलुषित भाव निकले नहीं होते और प्राण प्रतिष्ठा करते हैं। अंदर ग़ज़ब का कलुषित भाव हाज़िर रहता है। छेड़ा जाए तो फन फैलाते हैं, ऐसी प्रतिष्ठा करेंगे तो कैसा फल देगी?


प्राण प्रतिष्ठा करने का अधिकार किसे है? जिनके कलुषित भाव पूर्णरूप से निकल गए हैं, उतना ही नहीं लेकिन उनके निमित्त से किसी को भी कलुषित भाव नहीं होता हो। वे तो ‘पंच परमेष्टि’ में गिने जाते हैं, और ऐसे व्यक्ति के हाथों से प्राण प्रतिष्ठा होनी चाहिए। फिर भी, यह ‘मामा नहीं हो, इसके बजाय तो मुँह बोले मामा अच्छे।’ बाकी प्रतिष्ठा तो ऐसी होनी चाहिए कि मूर्ति बोल उठे, हँस उठे! हम जहाँ-जहाँ प्रतिष्ठा करते हैं, वहाँ-वहाँ मूर्ति बोल उठती है, हँस उठती है! हमारी इच्छा तो बहुत होती है कि सभी जगह मंदिरों में प्रतिष्ठा हो, लेकिन सत्ता हमारी नहीं है न? ‘व्यवस्थित’ के हाथ में है सब, इसलिए हम उदय के अनुसार करते हैं।


जयपुर बिड़ला मंदिर में हुई प्रतिष्ठा


एक बार जब हम यात्रा पर गए थे न, तब अड़तीस दिनों में हमारे एक-दो जगह प्रतिष्ठा करने के उदय आए थे। और एक जगह, देरासर में भी ऐसा उदय आया था। हमारे निमित्त से वीतराग की प्राण प्रतिष्ठा हुई थी। हमने प्रतिष्ठा की थी लेकिन उदय के बगैर हम नहीं करते। लेकिन ये बिड़ला के जो दो मंदिर थे न, वहाँ उन दो मंदिरों में उदय आ गया था। अजमेर में या जयपुर में?


नीरू माँ : जयपुर में और अयोध्या में।


दादाश्री : हम जयपुर गए थे। वहाँ एक जैन हैं, वे कविराज के रिश्तेदार थे। तो वहाँ जाने के बाद वे कहने लगे, ‘यहाँ पर एक रामचंद्र जी का मंदिर है, वह इन्होंने बनवाया है। इन बिड़ला ने।’ तब मैंने पूछा, ‘कितने साल हो गए?’ तब वे कहने लगे, ‘दो साल हो गए।’ मंदिर बहुत अच्छा था। नई डिज़ाइन का था। बहुत बड़ा नहीं, लेकिन नई डिज़ाइन। उसमें रामचंद्र जी, सीता और 

लक्ष्मण की तीनों संगमरमर की मूर्तियाँ, बड़ी और ज़बरदस्त थीं! हम सभी पैंतीस लोग वहाँ पर जाकर बैठ गए। क्योंकि हमें तो सभी को बैठना था। क्योंकि हमारा तो यह सब निष्पक्षपाती है न, अत: शिव का बड़ा मंदिर हो तब भी जाते हैं, सभी जगह जाते हैं। निष्पक्षपाती हैं न हम इसलिए वहाँ जाकर बैठ गए। फिर वहाँ पर उनका, भगवान रामचंद्र जी का उदय, तो फिर भीतर से कहा, ‘प्रतिष्ठा करो।’ अत: प्रतिष्ठा हो गई। दादा ने प्रतिष्ठा की। ये सब लोग कुछ-कुछ बोल रहे थे, कुछ गा रहे थे और मैंने बैठे-बैठे, दस मिनट में प्रतिष्ठा की, उच्च प्रकार की। फिर प्रतिष्ठा करने के बाद वहाँ जो पुजारी खड़ा था न, वह कहने लगा कि दो साल से इन मूर्तियों को स्थापित किया है। लेकिन आज वे हँसी हैं! धन्य है।


नीरू माँ : मैंने कभी भी इन्हें इतना हँसते हुए नहीं देखा। आज आपने ऐसा क्या किया कि भगवान रामचंद्र जी इतने हँस रहे हैं?


दादाश्री : ‘आज हमने प्रतिष्ठा की है, लोगों का कल्याण हो, उस हेतु से हमने प्रतिष्ठा की है।’ फिर वह पुजारी भगवान को हँसता हुआ देखकर रोने लगा कि ओहोहो! क्या हो गया! ये भगवान कभी हँसे ही नहीं थे दो सालों से! अत: तुरंत ही भगवान को पहनाई हुई माला लेकर यहाँ आया और मुझे पहना दी। मैंने पूछा, ‘क्या है, भाई, यह क्यों?’ तब कहने लगा कि ‘आपने ऐसा क्या किया कि जो भगवान कभी भी हँसे नहीं, आज वे हँसने लगे? मैंने खुद देखा है!’


मैंने कहा, ‘आज प्रतिष्ठा की है। अब तो रोज़ हँसेंगे, यदि तुझे देखना आए तो रोज़ हँसेंगे। वर्ना तुझे कुरूप लगेंगे।’ जिसे देखना नहीं आए उसे कैसे लगेंगे? 


प्रश्नकर्ता : कुरूप लगेंगे।


दादाश्री : हाँ। उसके बाद फिर अयोध्या में भी ऐसा ही हुआ। वे सभी तो आश्चर्यचकित रह गए! सभी कहने लगे, हम तो सभी गाँव वालों को इकट्ठा करेंगे। तब मैंने कहा, नहीं, आज मत इकट्ठा करो। आज हमें फुर्सत नहीं है।


अब, लोग ऐसा कहते हैं कि आप सभी शहरों में हर मंदिर में प्रतिष्ठा करो। लेकिन मुझे फुर्सत नहीं है भाई। ऐसी झंझट मैं कहाँ करूँ, इतनी सारी?


प्रश्नकर्ता : दादा, हमें कैसे पता चलेगा कि मूर्ति में वास्तविक प्राण प्रतिष्ठा हुई है?


दादाश्री : वह पुजारी मुझे माला पहना गया तो वह कैसे पहना गया?! तुरंत ही पता चल जाता है। जिसका हार्ट प्योर है तो मूर्ति के सामने जाते ही उसे वह मूर्ति हँसती हुई देखाई देती है। लेकिन यदि उसमें प्रतिष्ठा की हुई हो तो। और जिनके हार्ट गंदे होते हैं, उन्हें कैसे दिखाई दे सकती है? भीतर साफ होना चाहिए। ये आँखें थोड़ी कमज़ोर होंगी तो चलेगा। चश्मा लगाकर देखना, लेकिन भीतर साफ होना चाहिए।


ज्ञानी पुरुष के हाथों प्रतिष्ठा हुई यानी कि हो ही गया! आत्मा बोल उठेगा। सबकुछ सफल होगा!


‘त्रिमंदिर’ है जगत् कल्याणी संज्ञा


अत: बाद में यह मंदिर बनाने का सोचा। यों तो मैं आश्रम बनाने के मत में नहीं था। मैंने तो आश्रम भी नहीं बनाया। हम तो कही भी बैठकर सत्संग करते हैं। 

प्रश्नकर्ता : जैन धर्म तो आश्रम बनाने के लिए मना ही करता है न?


दादाश्री : हाँ। लेकिन उनके लिए वह ठीक है। अत: हम आश्रम के विरुद्ध हैं। इन मंदिरों के लिए संज्ञा हुई इसीलिए बनवाया है। जगत् कल्याण के लिए यह संज्ञा है हमारी! 


वर्ना मैं तो ईंटें लगाने वाला इंसान ही नहीं हूँ। लोगों ने ये जो लगाई हैं वे भी व्यर्थ ही लगाई हैं। लेकिन इसमें से यह, इसे फँसाव कहो या फिर कुछ भी कहो, लेकिन यह फँसाव हो गया है। बाकी, हम तो ईंटें लगाने वाले इंसान ही नहीं है।


फिर साथ में ऐसा भी विचार आया कि यह सीमंधर स्वामी का मंदिर बन जाए तो अच्छा। यह लोगों के हित के लिए है। यहाँ पर लोग जितने सीमंधर स्वामी के दर्शन करेंगे, उतना ही विषेश फलदायी होगा। क्योंकि ये हाज़िर तीर्थंकर कहलाते हैं। बहुत हेल्प फुल हैं!


तो अभी हमारा ईंट लगाने का समय आया। वर्ना हमारे ज्ञान में ईंट लगाने का समय था ही नहीं।


अत: कईं लोग ऐसा कहते हैं कि दादा भी मंदिर बनवाने में लग गए! लेकिन अब हम ऐसे संयोग में आ पहुँचे हैं।


छूटे मतार्थ, तो आए आत्मार्थ


अत: अंत में हमें आवश्यक रूप से मंदिर बनाना ही पड़ा, इस मतार्थ को निकालने के लिए! वहाँ तीन मंदिर बना रहे हैं। यह सीमंधर स्वामी का, जो कि जीवित हैं, उनके लिए बन रहा है। कृष्ण भगवान भी जीवित हैं उनका भी बन रहा है और ‘शिव’ अर्थात् कल्याण स्वरूप ज्ञानी, वे भी जीवित हैं। अत: तीनों मंदिर बन रहे हैं। सभी लोग दर्शन करेंगे। उससे इन लोगों का सारा मतार्थ चला जाएगा, ऐसी प्रतिष्ठा करूँगा मैं इन मूर्तियों में! मूर्तियाँ बाते करेंगी आपसे! मूर्तियाँ बातें करेगी! यहाँ पर जो देवी-देवता हैं, वे धर्म का रक्षण करेंगे।


प्रश्नकर्ता : मंदिर तो कईं हैं न? फिर नया बनाने की क्या ज़रूरत है?


दादाश्री : यह तो मतार्थ निकालने के लिए है। लोग आत्मार्थ के बजाय मतार्थ में पड़ गए हैं। वह मतार्थ निकल जाएगा तो आत्मार्थ में आ जाएँगे। हिन्दुस्तान में मतार्थ नहीं रहना चाहिए। जो कृष्ण भगवान को भजता है, सीमंधर स्वामी को भी भजे और और इस तरफ शिव भगवान को भजे, ऐसा यह संकुल बन रहा है।


प्रश्नकर्ता : पहले आपने कहा था कि ऐसे चौबीस मंदिर बनेंगे। वह बात सच है?


दादाश्री : हाँ।


यह इच्छा है ‘हमारी’


संसार में से मतभेद कम कर देने हैं। जब मतभेद दूर हो जाएँगे न, तब ये सही बात को समझेंगे। इतने मतभेद कर दिए हैं कि यह शिव की एकादशी और यह वैष्णव की एकादशी, एकादशी भी अलग-अलग! तो मैंने मंत्रों को एक कर दिया। इन मंत्रों को साथ रखो। क्योंकि मन हमेशा शांत रहना चाहिए न? उसे इन लोगों ने ये सारे मंत्र भी बाँट लिए और अब मैं इन सभी को इकट्ठा करके ऐसी प्रतिष्ठा करूँगा, जिससे कि धीरे-धीरे लोग सारे मतभेद भूल जाएँ। यह इच्छा है हमारी, और कोई इच्छा नहीं है। 

निष्पक्षपाती त्रिमंदिर का निर्माण


यह निष्पक्षपाती धर्म है। पूरा अवसर्पिणीकाल बीत गया। अभी तक तो मतार्थ में ही चलते रहे! जब तक भगवान महावीर का शासन है, तभी तक धर्म है। फिर तो धर्म का अंश भी नहीं रहेगा, मंदिर-किताबें कुछ भी नहीं रहेंगे। अत: अठारह हज़ार साल तक में अगर सावधान हो जाएँ और मतार्थ में से छूट जाएँ और ऋषभदेव भगवान ने जैसे निष्पक्षपाती रूख के बारे में बताया था, फिर से यदि वैसा निष्पक्षपाती रूख आ जाए तो लोगों का कल्याण हो जाएगा! किसी का किसी से आमने-सामने बैर व झगड़ा नहीं होना चाहिए। यदि मंत्र एक साथ बोले जाएँ तो सब पहुँच जाएगा। यदि अपने मन में जुदाई नहीं है तो कुछ भी अलग है ही नहीं।


अत: ये तीनों मंदिर इकट्ठे हो जाएँ तो हिन्दुस्तान में से मतार्थ चला जाएगा और शांति रहेगी! मैं इस मार्ग वाला हूँ और वे दूसरे मार्गी हैं, वह मतार्थ है। वहाँ पर लोगों को शांति प्राप्त नहीं होगी। एक पक्ष में पड़ा हुआ क्या कभी सुखी हो सकता है?


शक्करकंद को भठ्ठी में डाला जाए तो वह कितनी तरफ से सिकेगा? चारों तरफ से। इसी तरह ये लोग चारों तरफ से जल रहे हैं। तू अहमदाबाद में, मुबंई में जा तो सही! यहाँ खंभात में तो कम जलन है। यहाँ मोह बाज़ार का बल ज़रा कम है, इसलिए कम जलता है। वहाँ पर मोह बाज़ार का बल देख तो सही! मछली की तरह लोग तड़प रहे हैं, करोड़ों रुपये होने के बावजूद भी! इसलिए यह उपाय है। आपको इसमें कोई दिक्कत लगती है? आप भी इसमें अपना मत दोगे न?अपना राजीपा दोगे न? 


प्रश्नकर्ता : हाँ। अब सीमंधर स्वामी के साथ कृष्ण भगवान व शिव भगवान की भी स्थापना की हैं! सीमंधर स्वामी तो वीतराग माने जाते हैं न?


दादाश्री : हाँ। वीतराग ही माने जाते हैं और वे जो हैं, वे शलाका पुरुष हैं सीमंधर स्वामी तो हाज़िर हैं। उनका लाभ तो देखो! उनका लाभ तो सारा संसार ले सकता है। सभी उनका लाभ लेंगे और कृष्ण भगवान तो वासुदेव, नारायण कहलाते हैं। वे नर में से नारायण हुए थे। वे तिरसठ शलाका पुरुषों में माने जाते हैं। और जो भी शलाका में आ गए न, उन सभी का तीर्थंकर बनना पक्का है। और फिर आने वाली चौबीसी में वे तीर्थंकर बनेंगे। वे भावी तीर्थंकर हैं। इसलिए उनके दर्शन करने चाहिए।


तीन प्रकार के तीर्थंकर होते हैं। एक भूतकाल के तीर्थंकर, एक वर्तमान काल के तीर्थंकर और एक भविष्य काल के तीर्थंकर! इनमें भूतकाल के तो हो चुके हैं। उन्हें याद करने से हमें पुण्यफल मिलेगा। उसके अलावा अभी जिसका शासन है न, उनकी आज्ञा में रहने से धर्म उत्पन्न होता है। वह मोक्ष की ओर ले जाता है!


लेकिन यदि वर्तमान तीर्थंकर को याद किया जाए तब उसकी तो बात ही अलग है! वर्तमान की ही कीमत है सारी, नकद रुपये की कीमत है। जो बाद में आएँगे वे रुपये भावी! और जो गए, वे तो गए! अत: नकद बात चाहिए हमें! इसलिए नकद पहचान करवा देता हूँ न! और ये सारी बातें भी नकद हैं। दिस इज़ द कैश बैंक ऑफ डिवाइन सॉल्यूशन! नकद चाहिए, उधार नहीं चलेगा। और चौबीस तीर्थंकरों को भी हम नमस्कार करते हैं न!

संयति पुरुष, चौबीस तीर्थंकरों को क्या कहते थे? अतीत तीर्थंकर, कहते थे अर्थात् जो भूतकाल में हो चुके हैं, वे। वर्तमान तीर्थंकरों को खोज निकालो। भूतकाल के तीर्थंकरों की भक्ति से अपनी संसारिक प्रगति होगी लेकिन मोक्ष फल प्राप्त नहीं होगा। मोक्ष फल तो आज जो हाज़िर हैं, वे ही दे सकते हैं।


ये सीमंधर स्वामी वर्तमान तीर्थंकर हैं। उनके लिए तो हिन्दुस्तान में किसी भी जीव को राग-द्वेष नहीं हैं।


त्रिमंदिर, यात्रा का बहुत बड़ा स्थल


यहाँ पर इन सभी धर्मों का संकलन किया जाता है और यह यात्रा का एक बहुत बड़ा स्थान बनेगा और उससे लोगों का कल्याण होगा। इन तीन मंदिरों में जब आप मूर्तियाँ देखोगे तब आपको भव्यता महसूस होगी।


प्रश्नकर्ता : दादा, आप कृष्ण भगवान की मूर्ति, शिव भगवान की मूर्ति और सीमंधर स्वामी की मूर्ति को एक साथ रखने वाले हैं। दूसरे मंदिर में इस तरह से रखी हैं। तो आपने ऐसा क्यों डिसाइड किया कि इन तीनों को एक साथ रखना है, आपको क्या ऐसा कोई मेसेज आया था? आपने ऐसा कैसे तय किया?


दादाश्री : वह मेसेज जब उजागर होगा तब उस मेसेज का पता चलेगा। वहाँ कृष्ण भगवान, उनके साथ बाला जी, श्री नाथ जी, इस तरफ शिव, गणपति, हनुमान जी, अंबा माता जी, भद्रकाली माता, सीमंधर स्वामी, महावीर भगवान, फिर पाश्र्वनाथ भगवान, फिर अजीतनाथ भगवान, ऋषभदेव भगवान, जब वे सब दिखाई देंगे तब पता चलेगा कि यह अद्भुत है! 


प्रश्नकर्ता : यानी कि क्या आपके भीतर ऐसा कोई मेसेज आया था कि इस तरह से मंदिर बनाना है।


दादाश्री : वह सब, वह सब तो उस दिन देख लेना। बहुत गहरे मत उतरना। वर्ना बुद्धि सारी रात उसका वैसे गुणाकार करेगी और इसका ऐसे गुणाकार करेगी, रात भर गुणाकार करती... 


बुद्धि हमेशा भेद डालती है, यह हमारा और यह आपका। मतभेद उत्पन्न करती है और पक्षपात करती है। ऐसा है न, ये तीर्थंकर भगवान सीमंधर स्वामी अभी हाज़िर हैं, ये वर्तमान तीर्थंकर हैं। इसलिए इनके दर्शन करने चाहिए, कृष्ण भगवान हाज़िर हैं और शिव तो हमेशा हाज़िर ही रहते हैं। अत: उनके दर्शन करने चाहिए। इससे लोगों के जो मतार्थ हैं, वे छूट जाएँगे।


मंदिर का मतलब कल्याण के लिए संज्ञा


इन मंदिरों के लिए, यह सब सारी संज्ञा हुई इसीलिए बने हैं। हमारी संज्ञा जगत् कल्याण के लिए है। 


प्रश्नकर्ता : सीमंधर स्वामी के मंदिर और जगहें पर हैं न, फिर नया बनाने की क्या ज़रूरत है?


दादाश्री : और जगहों पर जो सीमंधर स्वामी के मंदिर हैं न, वे सभी लोगों को एक्सेप्ट नहीं होते। वीतराग, सभी लोगों को एक्सेप्ट होने चाहिए। पक्षपाती नहीं होने चाहिए। अत: यह जो सीमंधर स्वामी का मंदिर बनाया जा रहा है, उसमें चार मूर्तियाँ भूतकाल के तीर्थंकरों की रहेंगी। पहले और दूसरे, ऋषभदेव भगवान और अजितनाथ। और तेईसवें और चौबीसवें, पाश्र्वनाथ और महावीर। और सीमंधर स्वामी की बड़ी मूर्ति 

मेहसाणा के मंदिर जैसी, बारह फुट की। और साथ में हैं, कृष्ण वासुदेव का मंदिर और इस तरफ शिवलिंग।


यहाँ नहीं मिलेगा, पुद्गल का स्वामीपना


प्रश्नकर्ता : सीमंधर स्वामी भगवान जो विराजमान हैं, उनके बारे में ऐसी कोई बात बताइए, कि हमारे मन में उनके प्रति श्रद्धा जाग जाए, कुछ प्रेरणा मिले। 


दादाश्री : वे वर्तमान ‘तीर्थंकर’ हैं। ‘तीर्थंकर’ यानी क्या? कि जिनमें पूरे पुद्गल (जो पुरण और गलन होता है) का स्वामीपना (स्वामित्व) ही नहीं होता। पुद्गल का स्वामीपना ही नहीं होता और अलगपन ही होता है। वे यही सब देखते रहते हैं कि पुद्गल क्या कर रहा है और वह भी केवलज्ञान स्वरूप से, उनमें पूर्ण रूप से एब्सल्यूट जागृति रहती है। कैसी?


प्रश्नकर्ता : एब्सल्यूट।


दादाश्री : एब्सल्यूट। जागृति के अलावा कुछ भी नहीं। केवलज्ञान और कोई चीज़ नहीं है, सिर्फ संपूर्ण जागृति है! संपूर्ण जागृति, सभी कुछ देख सकते हैं। अब, देख सकते हैं मतलब लोग क्या समझते हैं कि आँखों से दिखाई दें, वैसा देखते होंगे।


जो हाज़िर हैं, वे नकद फल देते हैं


ये मंदिर इसलिए हैं कि जगत् सीमंधर स्वामी को पहचान सके। ‘सीमंधर स्वामी कौन हैं’, उन्हें पहचान सके । जब हर एक घर में सीमंधर स्वामी की फोटो की पूजा होगी और आरतियाँ होंगी और हर जगह सीमंधर स्वामी के मंदिर बनेंगे, तब दुनिया का नक्शा कुछ और ही होगा!


सीमंधर स्वामी के मंदिर बनने चाहिए तो उससे इस देश का बहुत भला होगा! 


प्रश्नकर्ता : भला कैसे होगा?


दादाश्री : इसलिए क्योंकि वर्तमान तीर्थंकर हैं। वर्तमान तीर्थंकर के परमाणु ब्रह्मांड में घूमते हैं। वर्तमान तीर्थंकर से बहुत लाभ होता है।


सीमंधर स्वामी जो वर्तमान तीर्थंकर हैं, उन्हें मूर्ति के रूप में पूजें। ऐसा मानो न, कि यदि भगवान महावीर होते, भगवान महावीर के समय में हम होते और ऐसा होता कि वे विहार करते-करते इस तरफ नहीं आ पाते और आप वहाँ उनके पास नहीं जा पाते, तो अगर आप यहाँ ‘महावीर, महावीर’ करते तो आपको प्रत्यक्ष के समान ही लाभ होता न! लाभ होता या नहीं?


प्रश्नकर्ता : हाँ। मैं घर बैठकर सीमंधर स्वामी को याद करूँ और मंदिर जाकर याद करूँ, उसमें फर्क है?


दादाश्री : फर्क पड़ेगा।


प्रश्नकर्ता : क्योंकि मंदिर वाले भगवान में प्रतिष्ठा की हुई है, प्राण प्रतिष्ठा की है, इसलिए?


दादाश्री : प्रतिष्ठा की है और वहाँ पर देवताओं का रक्षण बहुत अधिक रहता है न! इसलिए वहाँ ऐसा वातावरण रहता है, जिससे वहाँ ज़्यादा असर होता है! जैसे तुम दादाजी का मन में स्मरण करो और यहाँ पर करो तो, उसमें तो बहुत फर्क पड़ता है न?


प्रश्नकर्ता : दादाजी, आप तो जीवंत हैं।


दादाश्री : जितने जीवंत ये दादाजी हैं, उतने ही जीवंत वे भी हैं। अज्ञानियों के लिए ये दादाजी 

जीवंत हैं और ज्ञानी के लिए तो वे भी उतने ही जीवंत हैं। क्योंकि उनका जो भाग दृश्यमान है, वह पूरा मूर्ति ही है। मूर्ति के अलावा और कुछ भी नहीं है। पाँच इन्द्रियगम्य है, उसमें अमूर्त नाम मात्र को भी नहीं है। वह सब मूर्त ही है। उसमें और इस मूर्ति में फर्क नहीं है, डिफरन्स नहीं है। लेकिन इस मूर्ति में ज्ञानी द्वारा प्रतिष्ठा हुई है और यह जीवित भगवान की मूर्ति हैं।


प्रश्नकर्ता : लेकिन यहाँ पर आप में अमूर्त हैं और वहाँ मूर्ति में अमूर्त नहीं है, ऐसा मानते हैं न?


दादाश्री : वहाँँ अमूर्त नहीं है लेकिन मूर्ति में उनकी प्राण प्रतिष्ठा की हुई होती है। वह तो जैसा प्रतिष्ठा का बल! ज्ञानी द्वारा हुई इस प्रतिष्ठा की तो बात ही अलग है न! प्रकट ज्ञानी की बात ही अलग है न! यदि प्रकट ज्ञानी होते, तो क्या से क्या हो जाता।


प्रश्नकर्ता : और प्रकट ज्ञानी तो होते ही नहीं हैं। बहुत समय तक तो... 


दादाश्री : और यदि वे न हों, तो भूतकालीन तीर्थंकर, अपने चौबीस तीर्थंकर तो हैं ही न!


हिन्दुस्तान में यदि घर-घर में सीमंधर स्वामी की फोटो होगी तो काम ही हो जाएगा क्योंकि वे सदेह हैं। हमारी फोटो नहीं होगी तो चलेगा लेकिन उनकी तो रखना ही। लोग यदि बिना पहचाने भी वैसे ही उनके दर्शन करेंगे, तब भी काम हो जाएगा। सीमंधर स्वामी के ये चित्रपट बहुत अच्छे निकाले हैं और जब ये हर जगह पहुँच जाएँगे। वैष्णव, जैन, वगैरह सभी के घरों में पहुँच जाएँगे तब काम हो जाएगा। क्योंकि वे हाज़िर हैं, नकद फल देते हैं! 


अरिहंत को पहचानने के लिए हैं सभी देरासर


प्रश्नकर्ता : क्या यहाँ से सीमंधर स्वामी के दर्शन हो सकते हैं?


दादाश्री : आपको नहीं हो पाएँगे। उसके लिए माध्यम (मीडियम) चाहिए न? मीडियम दादा भगवान के थ्रू हो सकते हैं। अगर सीमंधर स्वामी का मंदिर बनाएँगे तो हो सकेंगे। क्योंकि वे जीवित तीर्थंकर हैं, वे वर्तमान तीर्थंकर हैं। यदि उनका देरासर बनाएँगे तो उनके सीधे दर्शन होंगे। बनवाना है मंदिर? उतने, करोड़ों रुपये तो होंगे नहीं न, आपके पास? मंदिर बनाएँ तो कैसे बनाएँ?


प्रश्नकर्ता : वह तो पहले कमाएँगे फिर बनाएँगे, ऐसा कहते हैं।


दादाश्री : कमाकर बनवाएँगे तो अच्छा है। यदि पूरा मंदिर नहीं बना सको तो थोड़ा बनवाना कि भाई, इन सीढिय़ों का खर्च मेरा।


मेरा प्रॉपोगेन्डा यही है कि आप तीर्थंकरों को जानो, ‘अरिहंत कौन हैं?!’ उन्हें जानो तो आपके दु:ख कम हो जाएँगे। अरिहंत ही इस दुनिया के रोग मिटाते हैं, सिद्ध नहीं मिटाते।


प्रश्नकर्ता : अरिहंत ही उपकारी हैं। 


दादाश्री : या फिर मेरे जैसे ज्ञानी पुरुष उपकारी हैं। इस संसार में अन्य कोई उपकारी नहीं हैं। अत: इन अरिहंत को पहचानने के लिए तो बड़ा देरासर बन रहा है।


अरूपी को ‘अरूपी’ के दर्शन


प्रश्नकर्ता : दादा, आपने सीमंधर स्वामी को देखा है?


दादाश्री : उन्हें देखा है लेकिन सब की 

अपनी-अपनी भाषा... के अनुसार, आपकी भाषा अलग है, ये लोग जो भाषा समझते हैं, वह अलग है। वे यों समझते हैं कि आँखें खोलकर देखा होगा! ऐसा-वैसा कुछ नहीं होता। 


प्रश्नकर्ता : तो फिर आपने किस तरह से देखा था।


दादाश्री : अरूपी ने, अरूपी को देखा है, यहाँ से।


प्रश्नकर्ता : अरूपी को, अरूपी ने देखा?


दादाश्री : उस अरूपी को देखा। कैसे देखा? उसे तो खुद ज्ञानी ही जान सकते हैं।


प्रश्नकर्ता : तो हमें ज़रा बताइए।


दादाश्री : अभी तो आपको अनुभव से ही समझना चाहिए कि भीतर आत्मा है, मैं आत्मा हूँ। अभी आपको वह वेदन थोड़ा-थोड़ा समझ में आएगा। तो ऐसा करते-करते एक दिन समझ में आ जाएगा। सारी वस्तुएँ अरूपी हैं न।


प्रश्नकर्ता : अर्थात् सीमंधर स्वामी अरूपी हैं?


दादाश्री : आत्मा भी अरूपी है और सीमंधर स्वामी खुद मूर्ति रूप में हैं लेकिन यहाँ अंदर अरूपी है न, खुद तो मूर्ति हैं, शरीर है। लेकिन उस शरीर को देखकर क्या करना है? 


प्रश्नकर्ता : क्या आपने उस शरीर को देखा है?


दादाश्री : इन सभी बातों में गहरे उतरने जैसा नहीं है। लोग तो अलग-अलग तरह की कल्पनाएँ करते हैं, उसी तरह ये कल्पनाएँ भी करते रहते हैं। उसमें बहुत गहरे नहीं उतरना है। सिर्फ इतना ही पूछ लेना है, हमारा संबंध है या नहीं? उस संबंध की वजह से ही यह सब काम चल रहा है। उनके हेड ऑफिस से हमारा संबंध है। 


प्रश्नकर्ता : अत: दादा, यह बुद्धि सवाल करती है, कि सवा लाख साल तक इंसान कैसे रह सकता है!?


दादाश्री : लेकिन उस बुद्धि से कहना कि ‘बैठ जा बहन, हम से कुछ मत पूछ।’ सवा लाख साल, देखो न! अभी भी वे लाख साल जीने वाले हैं। वह बुद्धि उसे भी कैसे एक्सेप्ट करेगी! 


प्रश्नकर्ता : नहीं करती इसीलिए तो पूछ रहा हूँ दादा।


दादाश्री : लेकिन उससे ऐसा कहना कि ‘चुप बैठ जा। दादा हैं या नहीं, वह देख ले।’ 


प्रश्नकर्ता : हाँ, वह तो हैं, दादा इसे मैंने चुप रहने का बहुत कहा, फिर मैंने सोचा कि एक बार पूछ ही लेता हूँ।


दादाश्री : नहीं! जब हद से बाहर हो जाए तब उससे कहना कि ‘चुप बैठ’, कहना, ये दादा हैं न।


तीर्थंकर के दर्शन, स्वाभाविक भाव से 


प्रश्नकर्ता : आप सीमंधर स्वामी के दर्शन करने जाते हो, तो वे जैसे फोटो में दिखाई देते हैं, वैसे ही हैं, या उससे अलग हैं?


दादाश्री : यह जो फोटो देखते हो न, इसमें और उनमें अंतर है। लेकिन फोटो में अंतर नहीं देखना है, हमें मूल चीज़ ही देखनी है। फोटों में अंतर होता है। और हमें फोटों के दर्शन नहीं 

हुए, हमें तो उनके खुद के स्वाभाविक भाव के दर्शन हुए। हमें तो तीर्थंकर के दर्शन करने हैं। जो भीतर बैठे हैं, उनके! इसमें हम ऐसा समझेंगे कि ये जो भगवान दिखाई देते हैं, वे केवलज्ञानी हैं। भीतर क्या है? तब कहें, ‘केवलज्ञान’, बस, शॉर्ट में इतना ही समझना है।


ज्ञानी वहाँ जा सकते हैं, लेकिन सशरीर नहीं


प्रश्नकर्ता : सीमंधर स्वामी वहाँ पर हैं। आप तो रोज़ दर्शन करने जाते हैं तो वह किस तरह? वह हमें समझाइए।


दादाश्री : हम जाते हैं। लेकिन हम रोज़ दर्शन करने नहीं जा सकते। हमें, ज्ञानी पुरुष को यहाँ से (कंधे से) एक लाइट वाला प्रकाश निकलता है और निकलकर जहाँ तीर्थंकर हैं, वहाँ जाकर प्रश्न का समाधान लेकर फिर वापस आ जाता है। जब कभी समझ में कुछ अंतर आ जाए, समझने में कुछ भूल हो जाए, तब पूछकर आता है। बाकी, हम सदेह जा नहीं सकते, महाविदेह क्षेत्र ऐसा नहीं है!


हमारा सीमंधर स्वामी के साथ तार जुड़ा हुआ है। हम सभी प्रश्न वहाँ पूछते हैं और उन सभी के उत्तर मिल जाते हैं। आज तक हम से लाखों प्रश्न पूछे गए होंगे और हमने उन सभी के उत्तर दिए होंगे, लेकिन वह सब स्वतंत्र रूप से नहीं है, सब के जवाब हमें वहाँ से आए थे। सभी उत्तर नहीं दिए जा सकते न! जवाब देना क्या कोई आसान बात है? एक भी व्यक्ति, पाँच जवाब भी नहीं दे सकता! जवाब देने लगे, उतनी देर में तो वाद-विवाद शुरू हो जाएगा लेकिन यह तो एक्ज़ेक्ट जवाब आते हैं। इसलिए सीमंधर स्वामी की भजना करते हैं न! 


मूर्ति के नहीं, प्रत्यक्ष के ही दर्शन


प्रश्नकर्ता : दादा, अपने यहाँ यह जो सीमंधर स्वामी का मंदिर बन रहा है, वहाँ मूर्ति होगी। अब, महात्माओं को उस मूर्ति के दर्शन, किस तरह से करने हैं?


दादाश्री : किस तरह का मतलब?


प्रश्नकर्ता : अर्थात् आपने ज्ञान से तो भीतर अमूर्त के दर्शन करवा दिए। अब निश्चय से तो हम अमूर्त हैं न! अब, ये जो मूर्ति के दर्शन करने हैं। वह दर्शन, जैसे ये दूसरे सभी सामान्य लोग दर्शन करते हैं, उसी तरह से दर्शन करने हैं या किसी और तरीके से?


दादाश्री : नहीं। से सामान्य लोग दर्शन करते हैं, उनमें तो सामान्य भाव ही रहता है न। उनमें सामान्य भाव ही रहेगा। उन्हें जागृति नहीं रहेगी। और मेरे, सभी लोग जब मेरी फोटो के दर्शन करते हैं तब वे किस भाव से करते होंगे?


प्रश्नकर्ता : ऐसा समझकर ही दर्शन करेंगे न, कि दादा हाज़िर हैं।


दादाश्री : ये भी हाज़िर हैं। और कुछ नहीं। ये तो हाज़िर ही हैं। इसे मूर्ति नहीं कहा जाएगा, मूर्ति कब कहा जाता है? जब इंसान यहाँ से चला जाए, उसके बाद उसे मूर्ति कहते हैं। इसे मूर्ति नहीं कहा जाएगा। मेरे जाने के बाद मेरी फोटो को मूर्ति कहा जा सकता है। जबकि ये तो जाएँगे ही नहीं न! ये तो अभी कितने ही समय तक नहीं जाएँगे। अत: इन्हें तो मूर्ति कहने का सवाल ही नहीं उठता न! ये तो बहुत समय तक रहेंगे न! अत: इनका प्रत्यक्षपना जाएगा ही नहीं न!

प्रश्नकर्ता : प्रत्यक्षपना अर्थात् प्रत्यक्ष के ही दर्शन करते हैं।


दादाश्री : अर्थात् अपने लिए तो प्रत्यक्ष ही हैं ये! प्रत्यक्ष की भी मूर्ति ही होती है, ऐसी ही। जैसी वह मूर्ति है न वैसी ही मूर्ति होती है। लेकिन अपने मन में ऐसा भाव रहता है कि नहीं, ये वही हैं। वे तो अंदर, अलग ही हैं।


वास्तविक दर्शन का तरीका


भगवान के मंदिर में या जिनालय में जाकर, सही तरीके से दर्शन करने की इच्छा हो तो, मैं तुम्हें दर्शन करने का सही तरीका सिखाऊँ। बोलो! है किसी की इच्छा?


प्रश्नकर्ता : हाँ, है, सिखाइए, दादाजी। कल से ही उस अनुसार दर्शन करने जाएँगे।


दादाश्री : भगवान के मंदिर में जाकर कहना कि, ‌‘‘हे वीतराग भगवान! आप मेरे भीतर ही बैठे हैं, लेकिन मैं उसे पहचान नहीं पाया हूँ। इसलिए आपके दर्शन कर रहा हूँ। यह मुझे ‘ज्ञानीपुरुष’ दादा भगवान ने सिखाया है। इसलिए इस प्रकार से आपके दर्शन कर रहा हूँ। आप ऐसी कृपा करें तो कि मुझे मेरी खुद की पहचान हो।’’ जहाँ जाओ वहाँ इस प्रकार से दर्शन करना। यह तो अलग-अलग नाम दिए हैं। ‘रिलेटिवली’ अलग-अलग हैं, ‘रियली’ सभी भगवान एक ही हैं।


मंदिर में जाने के लिए निकले तब धर्म के विचार नहीं करते! दुकान के विचार करते हैं। कईं लोगों को तो रोज़ मंदिर जाने की आदत पड़ी होती है। अरे, आदत पड़ी है, क्या इसलिए तू भगवान के दर्शन करता है? भगवान के दर्शन तो रोज़ नए-नए ही लगने चाहिए न और दर्शन करने जाते समय भीतर उल्लास ‘फ्रेश’ ही रहना चाहिए।


उपयोग पूर्वक दर्शन करने से मूर्ति करती है बातें


कोई उपयोग पूर्वक दर्शन करने जाता ही नहीं। वर्ना मूर्ति तो बोलेगी ही। यह टेपरिकॉर्ड बोलता है, फिर मूर्ति क्यों नहीं बोलेगी? लेकिन यह तो, लोगों को आदत पड़ गई है इसलिए दर्शन करने जाते हैं। यदि उपयोग पूर्वक दर्शन करेंगे तो मूर्ति बोले बगैर रहेगी ही नहीं। जैसे कि राजा के दर्शन करने जाते हैं, तो पहले से कितनी तैयारी करके ही दर्शन करने जाते हैं न। मूर्ति के दर्शन करने की तो आदत ही पड़ गई है, इसीलिए जाते हैं। हम जब मूर्ति के दर्शन करने जाते हैं न, तब मूर्ति हमारे साथ बातें करेगी ही।


दर्शन, बुद्धि से परे है


प्रश्नकर्ता : दादा जब सीमंधर स्वामी की भक्ति करते हैं तो उनके साथ जो तार जॉईन्ट हुआ है, वह किस प्रकार का तार है? दादा वह भक्ति किस प्रकार से करते हैं?


दादाश्री : उसका कोई तरीका नहीं होता।


प्रश्नकर्ता : वह कैसा दर्शन होता है?


दादाश्री : दर्शन, बुद्धि से परे की चीज़ है। फिर उसकी बात ही कहाँ? बातें करने का कोई अर्थ ही नहीं है न!


प्रश्नकर्ता : लेकिन वह क्या है? थोड़ा समझ में तो आए न, थोड़ा सा...


दादाश्री : नहीं। वह बुद्धि से परे है, अत: वह समझ में नहीं आ सकता। उसका कोई अर्थ ही नहीं है न! वह तो हमारे थ्रू करोगे तो चलेगा। 

प्रश्नकर्ता : नहीं। यदि उसका ज़रा स्पष्टीकरण हो जाए तो पता चले।


दादाश्री : उसका स्पष्टीकरण इससे ज़्यादा नहीं हो सकता। वह बुद्धि से परे है अत: उसका स्पष्टीकरण किसी काम का ही नहीं है न। वह अदृश्य चीज़ है। अदृश्य, जो अज्ञेय चीज़ है, उसका कोई अर्थ ही नहीं है न।


जहाँ आरती होती है वहाँ भगवान हाज़िर होते हैं


प्रश्नकर्ता : अपने मंदिर में आरती करने का क्या प्रयोजन है?


दादाश्री : इस समय जो भगवान ब्रह्मांड में हाज़िर हैं, ये लोग उनकी आरती करते हैं, वह ‘दादा भगवान’ थ्रू करते हैं और मैं वह आरती उन तक पहुँचा देता हूँ। मैं भी उनकी आरती करता हूँ। डेढ़ लाख साल से भगवान हाज़िर हैं, उन्हें पहुँचा देता हूँ।


आरती में सभी देवी-देवता हाज़िर रहते हैं। ज्ञानी पुरुष की आरती सीमंधर स्वामी को ठेठ तक पहुँचती है। देवी-देवता क्या कहते हैं कि जहाँ परमहंस की सभा हो, वहाँ हम हाज़िर रहते हैं। अपनी यह आरती भले ही किसी भी मंदिर में गाओ तो भगवान को हाज़िर होना ही पड़ता है।


ब्रह्ममुहूर्त के दर्शन, तुरंत ही पहुँचे


सुबह साढ़े चार से साढ़े छ:, वह तो ब्रह्ममुहूर्त कहलाता है। सब से उच्च मुहूर्त। उस समय जिसने ज्ञानी पुरुष का स्मरण किया, तीर्थंकरों का स्मरण किया, शासन देवी-देवताओं का स्मरण किया, तो उन सभी का वह सब पहले स्वीकार हो जाता है! क्योंकि बाद में लोग बढ़ जाते हैं न! एक आया, फिर दूसरा आया। फिर भीड़ होने लगती है न! सात बजे से भीड़ होने लगती है। फिर बारह बजे ज़बरदस्त भीड़ हो जाती है। अत: जो सब से पहले जाकर खड़ा रहे, उसे भगवान के ‘फ्रेश’ दर्शन होते हैं। ‘दादा भगवान की साक्षी में सीमंधर स्वामी को नमस्कार करता हूँ’ बोलते ही तुरंत वहाँ सीमंधर स्वामी को पहुँच जाते हैं। उस समय वहाँ कोई भीड़ नहीं होती। बाद में फिर भीड़ में भगवान भी क्या करें? इसलिए साढ़े चार से साढ़े छ: तो अपूर्व काल कहलाता है! युवा लोगों को तो यह मौका छोड़ना ही नहीं चाहिए।


स्वामी का करोगे, वहाँ आपका आ ही जाएगा


यहाँ आप सीमंधर स्वामी के लिए जितना करोगे, उतने में आपका सब आ जाएगा। उतना बहुत हो गया। उसमें ऐसा नहीं है कि यह कम है। आपने जो सोचा हो (दान देने के लिए) वैसा करो तो सबकुछ हो गया। फिर उससे ज़्यादा करने की ज़रूरत नहीं है। फिर अस्पताल बनाओ या और कुछ बनाओ। वह सब अलग रास्ते पर जाता है। वह भी पुण्य है लेकिन वह संसार में ही रखता है जबकि यह तो पुण्यानुबंधी पुण्य है, जो मोक्ष में जाने में हेल्प करता है!


मंदिर के लिए यदि लक्ष्मी दोगे तो वह भी इस ज्ञान के समान ही है क्योंकि वह सीमंधर स्वामी के लिए है। किताबों के लिए दान देने की बजाए इसका महत्व अधिक है। हाँ, सीमंधर स्वामी के लिए जो कुछ भी किया जाए, उसकी तो बात ही अलग है। उसकी तो कीमत ही नहीं लगाई जा सकती। चौबीस तीर्थंकरों की मूर्तियाँ तो हैं लेकिन वे तीर्थंकर चले गए। जबकि ये तो हाज़िर तीर्थंकर कहलाते हैं। अपने यहाँ शुरू 

से ही हाज़िर तीर्थंकर की मूर्ति या मंदिर नहीं बनाते हैं। अपने भारत देश में जब पाश्र्वनाथ भगवान हाज़िर थे, उस समय उनका मंदिर बना था।          


प्रश्नकर्ता : अत: जब तक उनकी देह है और वे विचरते हैं तब तक वे हेल्प करते हैं?


दादाश्री : अभी जितनी आयु बाकी है उतनी पूर्ण होने तक लोगों को लाभ मिलेगा और हम प्रतिष्ठा भी इतनी अच्छी करेंगे। यानी कि लोगों का कल्याण होना है।


प्रश्नकर्ता : लाभ होता है अर्थात् क्या होता है? इन जीवों में जागृति उत्पन्न होती है?


दादाश्री : धर्म की राह पर आ जाते हैं। सत् धर्म, मोक्ष का मार्ग मिल जाता है।


जागृति वगैरह सब बढ़ता है। सर्वेच्च चीज़ें मिलती रहती हैं लेकिन हमारी भावना है कि हिन्दुस्तान इस स्थिति में नहीं रहना चाहिए। लोग इस स्थिति में नहीं रहने चाहिए।


यदि पूजे जाने की कामना छूटेगी तो हल आएगा


हिन्दुस्तान में सभी लोगों ने मुझ से कहा कि हमारे मंदिर में आपकी मूर्ति रखनी है। मैंने उनसे कहा कि ‘नहीं, मूर्ति मत रखना। यदि मैं मूर्ति रखवाऊँगा तो बाद वालों को मौैका मिल जाएगा। अत: फिर वे अपनी भी (मूर्ति) रखवाएँगे। फिर दुबारा कोई अपनी रखवाएगा, उस तरह से।


इसलिए मैं यहीं से काट दूँ तो कोई झंझट ही नहीं रहेगी न! फिर कोई लालच ही नहीं रहेगा न! फिर वे कैसे अपनी मूर्ति रखवाएँगे?


प्रश्नकर्ता : मूल ध्येय ही चूक जाएँगे।


दादाश्री : इसलिए मेरी मूर्ति रखने की ज़रूरत नहीं है। जब देखो तब मैं तो मूर्त ही हूँ। यह मूर्तियाँ तो सभी पूर्व पुरुषों की रखी हुई हैं। दो तरह के लोगों की मूर्तियाँ रखी हैं। सच्चे पुरुष, मूल पुरुष उनकी मूर्ति लोगों ने रखी हैं। और मेरे बाद तो फिर क्या होगा? फिर तो प्रथा ही चल निकलेगी कि मेरे बाद जो भी आएँगे न, वे फिर दादा की मूर्ति रखेंगे। अत: मैंने बताया है कि यदि मेरी मूर्ति रखनी हो, तो ऐसी रखना कि मैं सीमंधर स्वामी के सामने उन्हें यों नमस्कार कर रहा हूँ, बैठा हूँ, वैसी मूर्ति रखना।


प्रश्नकर्ता : यदि मूर्ति रखनी ही पड़े, ऐसा हो तो इस तरह से तो रख सकते हैं न?


दादाश्री : तो फिर उसमें कोई हर्ज नहीं। अत: फिर लोगों को ऐसा लगेगा कि दादा को पूजाने की कामना नहीं है, पूजने की कामना है। ये सीमंधर स्वामी पूजने के लिए हैं और उनकी पूजा करनी है, ऐसा कह रहे हैं!


मेरी पूजा बहुत-बहुत हो चुकी है। अनंत जन्मों से पूजा करवा-करवा कर मेरा मन भर गया है! अब, मुझे किसी भी प्रकार की भीख नहीं रही। वह तो एक प्रकार की मान की भीख है, पूजाने की कामना। जब इन सभी कामनाओं को छोड़ देंगे तभी निबेड़ा आएगा।


भावना, भविष्य की प्रजा को उबारने की


सीमंधर स्वामी जीवित तीर्थंकर हैं इसलिए उनकी मूर्ति की हिन्दुस्तान में खासतौर पर ज़रूरत है। सीमंधर स्वामी के अपने मंदिर में, त्रिमंदिर में जो मूर्तियाँ हैं, वे इतनी ज़्यादा हेल्पफुल हैं, इतनी उत्तम चीज़ है।

इस काल में यदि प्रकट ज्ञानी पुरुष न हों तो सेकन्ड नंबर पर क्या है? तब कहेंगे, सीमंधर स्वामी के दर्शन, उनकी मूर्ति के।


अत: यह जो सीमंधर स्वामी का मंदिर बनाया जाता है। यह व्यवहार है। यह भविष्य की प्रजा को उबारने के लिए है। और जब तक ये सीमंधर स्वामी खुद हैं तब तक वे हेल्प फुल हैं। और यह तो हम जो करते हैं न, वह तो इट हैपन्स है! ‘इट हैपन्स’ हो रहा है! अगर सीमंधर स्वामी को भजेंगे तो हिन्दुस्तान में बदलाव होगा, वर्ना बदलाव कैसे होगा? 


प्रश्नकर्ता : दादा, अगर अभी देखा जाए तो हिन्दुस्तान में भयंकर कलियुग है।


दादाश्री : वह भले ही रहा! जब तक ये सीमंधर स्वामी खुश हैं, जहाँ पर सारे देवी-देवता खुश हैं, वहाँ फिर क्या बाकी रहेगा?


क्या सभी महात्मा महाविदेह जाएँगे?


प्रश्नकर्ता : तो सभी महात्मा महाविदेह क्षेत्र में जाएँगे न? 


दादाश्री : कई लोग यहाँ आने के बाद जाएँगे। एकाध जन्म करके! भीतर लोगों का जो हिसाब है, वह सब दे देना पड़ेगा। बंध पड़ गया हो तो, उसे पूरा करना पड़ेगा। दस-पंद्रह साल का हिसाब चुकाना बाकी होगा तो, वह चुकाने के बाद जाएँगे। बीच में हिसाब तो चुकाना ही पड़ेगा न! यह ज्ञान लेने से पहले हमने ऐसा कोई खराब कर्म बाँध लिया हो, उसका दंड मिलना हो, तो उस दंड को तो भोगना ही पड़ेगा न! उसे भुगत कर मुक्त हो जाओ। एक जन्म का दंड है।


प्रश्नकर्ता : ज्ञान लेने के बाद कोई भटक सकता है क्या?


दादाश्री : नहीं भटकता।


प्रश्नकर्ता : ज्ञान लेने के बाद कोई हमेशा के लिए भटक सकता है?


दादाश्री : नहीं। लेकिन ज्ञान प्राप्त नहीं करे और फिर उल्टा ही चले, सभी का उल्टा ही बोलता रहे, तो फिर कोई ठिकाना नहीं!


प्रश्नकर्ता : जितने लोग सीमंधर स्वामी के दर्शन करते हैं, वे सभी फिर मोक्ष में जाएँगे न?


दादाश्री : ऐसा कुछ नहीं है कि उनके दर्शन करने से मोक्ष में जाएगा, उनकी कृपा होना चाहिए। हृदय साफ होने के बाद उनकी कृपा उतरती जाएगी। यह तो, कान में बहुत मीठा लगता है अत: सुनने के लिए यहाँ आते हैं। सुनकर फिर वापस जहाँ थे वहीं के वहीं। उन्हें तो सिर्फ चटनी ही पसंद है। पूरा खाना नहीं खाएँगे, सिर्फ चटनी के लिए ही वहाँ पर बैठे रहेंगे। 


प्रश्नकर्ता : तो हम यहाँ से महाविदेह क्षेत्र में जाकर सीमंधर स्वामी के दर्शन करते हैं, तो फिर हमारा मोक्ष होगा या नहीं?


दादाश्री : वह तो होगा ही न! क्योंकि आपने तो यह ज्ञान लिया है न, अत: जब महाविदेह क्षेत्र में पहुँचोगे तब फिर वहाँ संयोग मिल जाएँगे तो सब ठीक हो जाएगा। आपके जो दो-तीन, चार जन्म होने बाकी हैं या फिर हमारी जो आज्ञा दी हैं, उसके फल स्वरूप रहेंगे और ज़बरदस्त पुण्य होगा तो यहाँ से जाते ही बंगला नहीं बनाना पड़ेगा, बंगला वाले के घर ही, बंगला बनकर तैयार होने के बाद ही भाई 

का जन्म होगा। पुण्यशाली को कुछ भी मेहनत नहीं करनी पड़ती। मेहनत तो वे बेचारे माँ-बाप ही करते रहते हैं। 


प्रश्नकर्ता : अब जिन्होंने ‘ज्ञान’ नहीं लिया है, उन्हें यदि मोक्ष में जाना हो, सीमंधर स्वामी के दर्शन करने के लिए वहाँ पर पहुँचना हो, तो उन्हें क्या करना चाहिए?


दादाश्री : कुछ भी नहीं करना है। यदि हमारी आज्ञा का पालन करेगा तो वह आज्ञा ही उसे मोक्ष में ले जाएगी। कुछ भी करने जैसा नहीं है। और यदि आज्ञा का पालन करोगे तो वह संयोग, सीमंधर स्वामी का संयोग मिलेगा ही। उसे ढूँढना भी नहीं पड़ेगा।


ज्ञान लेने के बाद आपका यही जन्म महाविदेह क्षेत्र के लिए ही तैयार हो रहा है। मुझे कुछ भी करने की ज़रूरत नहीं है। नैचुरल (कुदरती) नियम ही है।


आज्ञा पालन के परिणाम


प्रश्नकर्ता : महाविदेह क्षेत्र में कैसे जा सकते हैं? पुण्य से?


दादाश्री : हमारी आज्ञा का पालन करने से इस जन्म में पुण्य बंधन हो ही रहा है, वह महाविदेह क्षेत्र में ले जाता है। आज्ञा पालन करने से धर्मध्यान होता है, वह सब फल देगा। जितना हमारी आज्ञा का पालन करता है उतना ही पुण्य बंधन होता है। उसके बाद, उसे भोगने के लिए वहाँ पर तीर्थंकर के पास जाना होगा। 


प्रश्नकर्ता : हम सभी महात्माओं का व्यवहार कचरे जैसा है, तो उसे देखकर सीमंधर स्वामी हमें वहाँ रखेंगे क्या?


दादाश्री : उस समय व्यवहार ऐसा नहीं रहेगा। अभी, आप जो हमारी आज्ञा का पालन कर रहे हो, उसका फल उस समय आएगा। और अभी जो कचरा माल है, वह तो मुझ से पूछे बगैर ही भर लिया था, वह निकल रहा है।


प्रश्नकर्ता : दादा, सीमंधर स्वामी को याद करने से, सीमंधर स्वामी के पास ही जाएँगे, ऐसा पक्का है क्या?


दादाश्री : जाना तो पक्का ही है। इसमें नया कुछ नहीं है। लेकिन सतत उनकी याद रहने से और कुछ भी भीतर नहीं घुसेगा। दादा याद रहें या तीर्थंकर याद रहें तो माया घुसेगी ही नहीं! अभी, यहाँ पर माया नहीं आ सकती।


सीमंधर स्वामी भगवान, वे फुल मून


तब अनादि काल से, लाखों जन्म बीत गए। ‘नो मून!’ अनादिकाल से सभी ‘डार्कनेस’ में, अज्ञान रूपी अंधेरे में ही जी रहे हैं। (ज्ञान रूपी) उजाला देखा ही नहीं है। मून (चंद्र का प्रकाश) देखा ही नहीं! तो हम जब यह ज्ञान देते हैं, तब वह मून प्रकट होता है। पहले तो वह दूज जैसा उजाला देता है। और जब हम पूर्ण ज्ञान देते हैं तब यह भीतर प्रकट हो जाता है। कितना? दूज के चंद्रमा जितना ही। फिर इस जन्म में हमें पूनम होने तक कर लेना है। फिर दूज से तीज होगी, चौथ होगी, चौथ से पंचमी होगी... और फिर पूनम हो जाएगी तो फिर कम्प्लीट हो गया!


प्रश्नकर्ता : फुल मून इसी जन्म में हो जाएगा न?


दादाश्री : नहीं! इस जन्म में पूर्ण होना संभव नहीं है। लेकिन फिर जो एक जन्म होगा, 

वह पूर्ण वैभव वाला होगा। सीमंधर स्वामी के पास ही बैठे रहना है। क्योंकि फुल मून पूर्णिमा नहीं हुई है। फोरटीन्थ (चौदस) है और सीमंधर स्वामी भगवान फुल मून हैं! तब तक इन्ट्रिम गवर्मेन्ट और फिर फुल गवर्मेन्ट! स्वतंत्र! नॉट डिपेन्डेन्ट! इन्डिपेन्डेन्ट! 


फिर उससे आगे हमें ज़रूरत नहीं है। अपने कॉलेज में इससे आगे का भाग नहीं है। अपने कॉलेज में अंतिम वर्ष बाकी रह जाता है, अत: व्यर्थ में माथापच्ची क्यों करनी?


प्रश्नकर्ता : लेकिन दादाजी, हमें वह अंतिम डिग्री चाहे किसी भी जन्म में दे देना।


दादाश्री : वह डिग्री तो दे ही देनी है। अभी तो अंतिम वर्ष बाकी रहे हैं।


जब सीमंधर स्वामी भगवान के पास जाएँगे न, तब वहाँ पर वह पूरा होगा।


शुद्धात्मा के लक्ष से, महाविदेह क्षेत्र


जिसे यहाँ पर शुद्धात्मा का लक्ष (जागृति) मिल गया है, वह यहाँ पर भरत क्षेत्र में रह ही नहीं सकता। जिसे आत्मा का लक्ष बैठ चुका है, वह महाविदेह क्षेत्र में पहुँच ही जाएगा, ऐसा नियम है! यहाँ, इस दुषमकाल में रह ही नहीं सकेगा। जिसे यह शुद्धात्मा का लक्ष बैठ गया हैं, वह महाविदेह क्षेत्र में एक जन्म अथवा दो जन्म लेकर, तीर्थंकर के दर्शन करके मोक्ष में चल जाएगा। ऐसा आसान व सरल मार्ग है यह! हमारी आज्ञा में रहना। आज्ञा ही धर्म और आज्ञा ही तप! समभाव से निकाल करना है। वे जो आज्ञाएँ बताई हैं, उनमें जितना रह सको उतना रहो। यदि पूर्ण रूप से रह सके तो भगवान महावीर जैसी दशा में रह सकते हो! आप ‘रियल’ और ‘रिलेटिव’ देखते-देखते जाओ, आपका चित्त दूसरी जगह नहीं भटकेगा, लेकिन उस समय मन में से कुछ निकले तो आप उलझन में पड़ जाते हो।


यह ज्ञान प्राप्त होने के बाद यदि हमारी पाँच आज्ञा का पालन करेगा तो यहीं पर भगवान महावीर की तरह रह सकेगा, ऐसा है। हम खुद ही रहते हैं न! जिस रास्ते पर हम चले हैं, वही रास्ता आपको बता दिया है। हमारे भीतर जो गुंठाणा (गुणस्थानक) प्रकट हुआ है वही गुंठाणा आपका भी हो गया है। 


प्रश्नकर्ता : दादा, आपकी वाणी, आपकी सरस्वती को हम स्पर्श करते हैं और आपके शुद्ध चेतन की साक्षी में हम सीमंधर स्वामी को नमस्कार पहुँचाते हैं।


दादाश्री : हम जब आपको ज्ञान देते हैं न, तब हम वहाँ पर बैठ जाते हैं। अत: आपके नमस्कार पहुँच ही जाते हैं। जिसे ज्ञान मिला, जो आज्ञा में रहता है, उसका पहुँच ही जाएगा। फिर भले ही आज्ञा कम-ज़्यादा पाली जाए, वह अलग चीज़ है। फिर भी वह आज्ञा पालन करता तो है न? किसी का प्रमाण कुछ कम हो सकता है। 


इस ज्ञान के बाद अब, आपको कर्म बंधन नहीं होगा। जो कर्म कर रहा था, वह कर्म करने वाला ही छूट गया। इसलिए कर्म नहीं बंधेंगे। अत: निरंतर संवर ही रहेगा। संवर पूर्वक निर्जरा होती रहेगी। सिर्फ एक जन्म या दो जन्म तक के ही कर्म बंधेंगे। वह भी मेरी आज्ञा पालन की वजह से और उससे तो आपको यहाँ से सीमंधर स्वामी के पास ही जाना पड़ेगा। वह आपको महाविदेह क्षेत्र में ही खींचकर ले जाएगी। क्योंकि जिसके 


(पृ.३३)


आद्रध्यान-रौद्रध्यान बंद हो जाते हैं, वह यहाँ पर इस क्षेत्र में रह ही नहीं सकता। उसे महाविदेह क्षेत्र ही खींच लेता है। कोई ले जाने वाला नहीं है, क्षेत्र ही खींच लेता है।


जो आज्ञा पालन करे, उसकी ज़िम्मेदारी हमारी


हमारा सीमंधर स्वामी के साथ संबंध है। हम ने सभी महात्माओं के मोक्ष की ज़िम्मेदारी ली है। जो हमारी आज्ञा का पालन करेगा, उसकी ज़िम्मेदारी हम लेते हैं।


यह ज्ञान पाने के बाद एकावतारी होकर, सीमंधर स्वामी के पास जाकर वहाँ से मोक्ष में चला जाता है। किसी के दो जन्म भी हो सकते हैं लेकिन चार जन्मों से अधिक नहीं होंगे, यदि हमारी आज्ञा का पालन करेगा तो। यहीं पर मोक्ष हो जाएगा। ‘यहाँ एक भी चिंता हो तो दावा दायर करना’ ऐसा कहते हैं। यह तो वीतराग विज्ञान है। चौबीस तीर्थंकरों का सम्मिलित विज्ञान है।


‘त्रिमंदिर’ तो अमूर्त का मंदिर


मूर्ति तो अमूर्त का कॉज है, इसलिए मूर्ति के दर्शन अवश्य करने चाहिए।


महाविदेह क्षेत्र में सीमंधर स्वामी भगवान विराजमान हैं। उनकी मूर्ति यहाँ पर स्थापित करनी है। यदि जीवंत भगवान की मूर्ति होगी तो वह कितना फल देगी! सीमंधर स्वामी का मंदिर तो अमूर्त का मंदिर है।


उनका चित्र, फोटो या मूर्ति, सभी कुछ काम करेगा। अत: अपने महात्माओं को वहाँ दर्शन ही करते रहना है, उनके सामने बैठे रहना है, आप सीमंधर स्वामी के पास बैठे रहना, यदि उस मूर्ति के पास बैठे रहोगे न, तो भी हेल्प होगी।


मैं भी बैठा रहता हूँ, मुझे तो मोक्ष मिल गया है, फिर भी मैं बैठा रहता हूँ। वर्ना मुझे उनसे क्या काम था? क्योंकि अभी वे मेरे ऊपरी हैं। उनके दर्शन करेंगे तभी मोक्ष होगा, वर्ना मोक्ष नहीं होगा।


सीमंधर स्वामी, दादा के भी दादा


हम यहाँ पर आपको दिखाई तो देते हैं लेकिन हम तो सीमंधर स्वामी के पास ही बैठे रहते हैं और आपको वहाँ पर दर्शन करवाते हैं। हमारी उनसे पहचान है, सीमंधर स्वामी हमारे दादा के भी दादा हैं। क्या कहा? दादा के भी दादा हैं। अंतिम चाहिए न! हमें तो जिनका महत्त्व है, उन्हीं की ज़रूरत है।


तो आपको क्या लगता है? क्या ऐसा लगता है कि सीमंधर स्वामी मिलेंगे ही? वहीं पर जाना पड़ेगा। उनके पास ही छुटकारा मिलेगा। उनके अंतिम दर्शन किए कि छुटकारा मिला। ज्ञानी के दर्शन तक तो पहुँच गए लेकिन अब, वे अंतिम दर्शन करने पड़ेंगे तब छुटकारा मिलेगा। अंतिम हस्ताक्षर बाकी है। सारे हस्ताक्षर हो गए हैं। यह अंतिम हस्ताक्षर बाकी है। यदि ज्ञानी के हस्ताक्षर हो जाएँ तो समझना की अब सेफसाइड हो गई। हमेशा के लिए सेफसाइड हो गई। लेकिन यदि छूटना हो तो जब अंतिम हस्ताक्षर करवा लोगे, तभी।


प्रश्नकर्ता : दादा, अब तो हमारा स्टेशन नज़दीक आता जा रहा है।


दादाश्री : हाँ, नज़दीक ही आ रहा है न, सब नज़दीक ही आएगा। हम तो उसी जगह पर रहते हैं, स्टेशन ही नज़दीक आता है! हम तो गाड़ी में उसी जगह पर बैठे रहते हैं लेकिन


(पृ.३४)


 स्टेशन नज़दीक आता जाता है। उसी तरह से यह भी आपके नज़दीक आता जाएगा है।


अरिहंत की प्रतिकृति से ही प्राप्ति


आप एक जन्म के बाद वहाँ जा सकते हो। वहाँ उनके शरीर को आप हाथ से छू सकोगे।


प्रश्नकर्ता : हाँ, दादाजी। हमें चान्स मिलेगा न?


दादाश्री : सब मिलेगा। क्यों नहीं मिलेगा? आप सीमंधर स्वामी के नाम का ही तो रटन करते हो। आप सीमंधर स्वामी को नमस्कार करते हो। वहीं पर तो जाना है हमें, इसलिए हम उनसे कहते हैं कि ‘साहब! आप भले ही वहाँ बैठे, हमें नहीं दिखाई देते, लेकिन यहाँ हम आपकी प्रतिकृति बनाकर आपके दर्शन करते रहते हैं।’ बारह फुट की मूर्ति रखकर हम उनके दर्शन करते हैं, उनके गुणगान करते हैं। यदि मूर्ति जीवित भगवान की प्रतिकृति हो, तो अच्छा रहता है। जो चले गए उनके हस्ताक्षर काम ही नहीं आते, उनकी प्रतिकृति बनाकर क्या लाभ? ये सीमंधर स्वामी तो काम आते हैं। ये तो अरिहंत भगवान हैं! 


प्रश्नकर्ता : ठीक है। अब, जब हम सीमंधर स्वामी के दरबार में पहुँच जाएँगे तब उस समय क्या वहाँ पर यह पूर्ण रूप से शुद्ध हो जाएगा?


दादाश्री : इस में ऐसा है न, कि दादा में ये जो दर्शन दिखाई देते हैं, वे अंतिम स्टेशन से पहले वाले स्टेशन के दर्शन हैं। कैसा? 


प्रश्नकर्ता : ठीक है।


दादाश्री : यानी कि गाड़ी वहाँ तक पहुँचा देनी है, फिर उससे आगे नहीं जाएगी। फिर सीमंधर स्वामी के दर्शन हो जाने पर पूर्णाहुति हो जाएगी, बस! उनके दर्शन करने की ही ज़रूरत है। फिर कम्प्लीट मोक्ष की मुहर लग जाएगी। यहाँ पर हम वीज़ा दे दें तभी दर्शन हो सकते हैं, वर्ना नहीं हो सकते।


प्रश्नकर्ता : लेकिन, महाविदेह क्षेत्र में जाने के बाद सीमंधर स्वामी के दर्शन मिलेंगे ही, उसकी क्या गारन्टी है?


दादाश्री : वे तो नियम से ही मिलेंगे। क्योंकि यहीं से उनसे पहचान कर ली है। रोज़ सीमंधर स्वामी के ही गुणगान करते रहते हो। अब मंदिर बनने के बाद रोज़ दर्शन करने कभी-कभी तो जाओगे न? साल भर में... एकाध बार तो दर्शन करने जाओगे न। अत: यहीं से उनसे पहचान कर ली है। और फोटो तो घर पर रखते ही हो न। अत: यदि यहीं से उनसे पहचान हो जाए तो वहाँ पर मिलेंगे ही न! और कोई नहीं मिलेगा। 


प्रश्नकर्ता : फिर भी, दादा की गारन्टी तो है न?


दादाश्री : हाँ। उसकी गारन्टी है! उसकी पूरी गारन्टी है। यह सब तो गारन्टी वाला ही माल है। यदि आप टेढ़े हो जाओगे तो बिगड़ जाएगा। यदि आप सीधे रहोगे, मेरे कहे अनुसार तो कोई बाधा नहीं आएगी।


प्रश्नकर्ता : लेकिन यदि टेढ़े हो जाए तो सीधा कर देना। वह आपकी ज़िम्मेदारी।


दादाश्री : हाँ... हाँ, कर लेंगे ही।


-जय सच्चिदानंद

